
Útdráttur 

Ormstunga er kennsluefni í íslensku fyrir unglingastig grunnskóla sem sameinar lestur 

Gunnlaugs sögu ormstungu og ritun. Hverjum kafla sögunnar fylgir eitt eða tvö 

ritunarverkefni. Verkefnin fjalla meðal annars um söguþráð Gunnlaugs sögu, einkenni 

Íslendingasagna og samfélag og lifnaðarhætti fólks á víkingatímanum. Leitast er við að 

hafa ritunarverkefnin fjölbreytt og horft var til markmiða aðalnámskrár, 

fjölgreindakenningar Howards Gardner og kenningar Jean Piaget um stig formlegra 

aðgerða við gerð kennsluefnisins. Í greinargerð þessari er fjallað um Ormstungu og þá 

fræðilegu þætti sem hafðir voru til hliðsjónar við gerð kennsluefnisins. 

     Lokaverkefnið samanstendur af greinargerð, verkefnahefti og kennarahandbók. Í 

lok þriðja hluta verkefnisins, kennarahandbókinni, er heimildaskrá fyrir allt verkefnið. 

1. Inngangur 

Lestur og ritun gegna veigamiklu hlutverki í daglegum samskiptum og 

upplýsingamiðlun og skipta höfuðmáli fyrir virka þátttöku í samfélagi. Lestur og ritun 

skipa mikilvægan sess í skólastarfi og grunnskólinn leggur mikla áherslu á lestrar- og 

ritunarkennslu frá upphafi skólagöngu. Eftir því sem líður á skólagönguna fer sumum 

nemendum að leiðast þófið, sérstaklega ef kennarar gæta ekki að því að verkefni séu 

fjölbreytileg. Ekki má gleyma því að lestur og ritun er kunnátta sem verður að 

viðhalda og góð lestrar- og ritunarfærni fæst ekki nema með mikilli æfingu. Það er því 

áhyggjuefni ef lestur og ritun verður að einhverju neikvæðu í augum nemenda.  

     Grunnskólinn hefur ýmsum skyldum að gegna gagnvart nemendum. Í 2. grein 

grunnskólalaga segir: 

Grunnskóli skal stuðla að víðsýni hjá nemendum og efla færni þeirra í íslensku 

máli, skilning þeirra á íslensku samfélagi, sögu þess og sérkennum, högum fólks 

og á skyldum einstaklingsins við samfélagið, umhverfið og umheiminn. 

Nemendum skal veitt tækifæri til að nýta sköpunarkraft sinn og að afla sér 

þekkingar og leikni í stöðugri viðleitni til menntunar og þroska. Skólastarfið skal 

leggja grundvöll að frumkvæði og sjálfstæðri hugsun nemenda og þjálfa hæfni 

þeirra til samstarfs við aðra (Lög um grunnskóla nr. 91/2008 með áorðnum 

breytingum).  

Bókmenntir eru tilvaldar til að efla færni nemenda í íslensku og auka skilning þeirra á 

samfélaginu. Bókmenntir eru notaðar í kennslu hér á landi, en gera mætti meira af 

því. Hægt er að nýta þær í skapandi vinnu og nota þær til umræðna. Á unglingastigi 

grunnskóla eiga nemendur að lesa að minnsta kosti eina Íslendingasögu 

(Menntamálaráðuneytið, 2007, 18) og úr henni eru gjarnan unnin verkefni. Verkefnin 

eru oft þannig að nemendur svara spurningum úr efni hvers kafla. Oft er spurt þannig 

að hægt er að svara með orðréttum klausum úr textanum. Slík verkefni reyna ekki á 

sjálfstæða hugsun og ályktunarhæfni nemenda og skilja lítið eftir sig fyrir nemendurna 

sjálfa. Auk þess er ólíklegt að slík verkefni auki áhuga nemenda á bókmenntalestri. 

     Bókmenntir eru áhugaverðar og nothæfar til kennslu, meðal annars vegna þess að 

hægt er að túlka þær á mismunandi vegu. Túlkun hvers og eins á bókmenntaverki 

getur meðal annars tengst menningu og persónulegri reynslu. Mikilvægt er að 

nemendur grunnskóla kynnist bókmenntum þannig að þeir fái að túlka þær, draga 



 
 

8 
 

ályktanir og læra um samfélagið í leiðinni. Bókmenntalestur gefur nemendum meðal 

annars tækifæri til að kynnast öðrum þjóðum og siðum á mismunandi tímum 

mannkynssögunnar. 

     Í þessari greinargerð verður Ormstunga kynnt. Ormstunga er kennsluefni fyrir 

unglingastig grunnskóla sem sameinar bókmenntalestur og ritun þannig að nemendur 

fá að túlka söguna, ræða skoðanir sínar á álitamálum og setja sig í spor persóna. Í 

verkefnunum fjalla nemendur um einkenni Íslendingasagna, lifnaðarhætti Íslendinga á 

11. öld og fá að vinna með mismunandi textagerðir. Verkefnin í Ormstungu voru 

unnin með hliðsjón af aðalnámskrá, fjölgreindakenningu Howards Gardner og 

kenningu Jean Piaget um stig formlegra aðgerða. 

 

      

2. Ormstunga 

Ormstunga er kennsluefni í ritun sem ætlað er nemendum á unglingastigi grunnskóla. 

Nemendur vinna ritunarverkefni samhliða lestri Gunnlaugs sögu Ormstungu. 

Verkefnin eru fjölbreytt og kennari getur breytt þeim og útfært þannig að þau henti 

sem flestum, enda standa nemendur misjafnlega að vígi þegar kemur að ritun. 

Ritunarverkefnin tengjast efni sögunnar þó þau fjalli ekki alltaf beinlínis um söguþráð 

hennar. Markmið þeirra er að dýpka skilning nemenda á einkennum Íslendingasagna 

og lifnaðarháttum fólks á sögutíma þeirra. Nemendur þurfa meðal annars að velta 

fyrir sér álitamálum sem tengjast félagslegri stöðu og skrifa um þau, skipuleggja ferð 

til Noregs, velja tónlist og leikmynd fyrir kvikmyndaatriði úr sögunni, gera 

ættarlýsingu á sér og skrifa slúðurfrétt. Nemendur vinna með ólíkar textagerðir og 

verkefnin reyna á mismunandi þætti. Verkefnin ættu að stuðla að auknum skilningi og 

áhuga nemenda á Gunnlaugs sögu og Íslendingasögum almennt, auk þess að þjálfa 

nemendur í ritun.  

     Ormstunga er skipulögð þannig að gert er ráð fyrir því að nemendur lesi einn kafla í 

Gunnlaugs sögu og vinni ritunarverkefni úr honum áður en farið er í næsta kafla. Eftir 

lestur hvers kafla fara kennarar og nemendur saman yfir aðalatriði hans. Nemendur 

geta átt erfitt með að skilja sum orð í textanum eða að ráða í samhengið vegna þess 

að tungumálið hefur breyst. Ef kennari og nemendur renna saman yfir það sem 

gerðist í kaflanum er tryggt að allir séu með á nótunum. Í hverjum kafla Ormstungu er 

blár rammi sem ber titilinn Hvað þýðir þetta? en þar eru orð sem nemendur gætu 

þurft nánari útskýringu á eða haft gaman af að nota. Fyrir neðan bláa rammann er 

annar hvítur, en í hann skrifa nemendur fleiri orð sem þeir skilja ekki. Þeir eru hvattir 

til þess að nota orðabækur til að fletta orðunum upp og athuga hvort fleiri en ein 

skýring eigi við orðin. Kennari ætti að byrja á að útskýra fyrir nemendum að texti 

sögunnar sé tormeltur og því sé eðlilegt að þeir skilji ekki öll orð eða orðasambönd í 

textanum. Þegar þessari yfirferð er lokið lesa nemendur textann Til umhugsunar sem 

fylgir hverjum kafla. Þessi texti tengir efni hvers kafla Gunnlaugs sögu við 

meðfylgjandi verkefni. Kennari getur einnig notað textann sem grunn í 

bekkjarumræðu.  

     Þegar nemendur eru búnir að lesa og jafnvel ræða textann byrja þeir á 

ritunarverkefnunum. Ýmist fylgir eitt eða tvö verkefni hverjum kafla. Þau má bæði 

handskrifa og vinna á tölvur. Ef tvö verkefni fylgja kaflanum er ekki nauðsynlegt að 

nemendur vinni þau bæði. Kennari getur ákveðið hvaða verkefni nemendur vinna eða 

leyft þeim að velja á milli verkefnanna tveggja. Sum verkefnin eru hópverkefni og þá 

getur kennari skipt þeim á milli hópa. Gott er að fylgja þessu skipulagi frá upphafi, þá 

vita nemendur til hvers er ætlast af þeim og þeir geta unnið sjálfstætt. 

 

 

2.1 Val á viðfangsefni  

Gunnlaugs saga ormstungu er víða lesin í unglingadeildum grunnskóla. Atburðarás 

hennar er nokkuð skýr og hún er frekar stutt. Því fer ekki mikill tími í lestur sögunnar 

og hægt er að gefa nemendum góðan tíma í að vinna verkefnin. Hún hentar vel til að 

vinna fjölbreytt verkefni, ræða innihaldið og tengja það við samtímann. Þannig getur 

lestur Íslendingasögu gefið tækifæri til umræðna um samfélagsaðstæður nútímans. 

Gunnlaugs saga er hetju- og ástarsaga og því kynnast nemendur þessum 

sagnaformum eins og þau voru áður, og tilvalið er að bera söguna við hetju- og 

ástarsögur nútímans. Sagan inniheldur einnig mikinn kveðskap og nemendur kynnast 

því fornum bragarháttum og kveðskaparhefð Íslendinga.  

2.2 Markmið Ormstungu 

Markmið kennsluefnisins Ormstungu eru eftirfarandi: 

 Að nemendur kynnist frásagnarstíl og efni Íslendingasagna og kynnist fornum 

kveðskap.  

 Að nemendur kynnist lifnaðarháttum víkinga og velti fyrir sér aðstæðum 

þeirra.  

 Að nemendur fái tækifæri til að vinna fjölbreytt ritunarverkefni við lestur 

bókmenntaverks og fáist við skapandi viðfangsefni þar sem skoðanir þeirra og 

túlkanir á sögunni skipta máli.  

 Að nemendur skilji söguna, hafi kost á að kafa dýpra í söguþráð hennar og fái 

tækifæri til að ræða óhlutstæð hugtök eins og ást, sorg, afbrýðissemi og hroka. 

 Að nemendur vinni með álitamál og velti fyrir sér félagslegri stöðu í fortíð og 

samtíð. 

 Að nemendur sýni sjálfstæða hugsun og sjálfstæð vinnubrögð. 

 

 

3. Tenging Ormstungu við aðalnámskrá grunnskóla 

Kennsluefnið er unnið með hliðsjón af aðalnámskrá grunnskóla, en þar koma fram 

þeir þættir sem taldir eru mikilvægir í kennslu og námsefni grunnskóla. Við vinnslu 

Ormstungu var reynt að uppfylla mörg af þeim markmiðum sem gerð eru um 

íslenskukunnáttu nemenda við lok 10. bekkjar. Við lok 10. bekkjar eiga nemendur 

meðal annars að hafa lesið fjölbreyttar bókmenntir, unnið með alls kyns textagerðir 

og hafa vald á ýmsum stílbrigðum. Nánar verður fjallað um þessi markmið í kafla 3.1. 

Einnig var almennur hluti aðalnámskrár skoðaður, en menntastefna aðalnámskrár er 

byggð á sex grunnþáttum menntunar. Þessir þættir eru: Læsi, sjálfbærni, heilbrigði og 

velferð, lýðræði og mannréttindi, jafnrétti og sköpun. Nánar er fjallað um grunnþætti 

menntunar í kafla 3.2. 

3.1 Íslenskuhluti aðalnámskrár  

Í íslenskuhluta aðalnámskrár grunnskóla eru sett fram markmið í íslenskunámi sem 

nemendur eiga að hafa náð á vissum tíma skólagöngunnar. Markmiðunum er skipt í 

fjóra hluta: Talað mál og hlustun, lestur og bókmenntir, ritun og málfræði. Þessi 

markmið skarast þó á ýmsa vegu, til dæmis tengjast lestur og ritun og það þarf að 

taka mið af því í kennslu (Menntamálaráðuneytið, 2007, 9). Í aðalnámskrá er lögð 

áhersla á mikilvægi lesturs: 

Góð lestrarfærni er nauðsynleg til þess að geta tekið virkan þátt í samfélaginu. 

Lestrarkunnátta er undirstaða almennrar menntunar. Hún er einnig forsenda 

lestraráhuga og þess að fá að njóta bókmennta til afþreyingar og skemmtunar. 

Lestur eykur orðaforða og stuðlar að betra valdi á máli en hvort tveggja er 

mikilvægt í mannlegum samskiptum (Menntamálaráðuneytið, 2007, 9). 

Í íslenskuhluta aðalnámskrár grunnskóla kemur fram að bókmenntir eru mikilvægur 

þáttur í kennslu. Þar segir að nemendur kynnist íslenskum menningararfi einkum í 

gegnum bókmenntalestur, og í gegnum bókmenntir læri þeir meðal annars að setja 

sig í spor annarra. Þannig geti bókmenntakennsla stuðlað að sterkari sjálfsmynd 

nemenda og geti aukið umburðarlyndi þeirra í garð ólíkra menningarsamfélaga og 

trúarhópa. Í aðalnámskrá er einnig bent á mikilvægi ritunar fyrir þátttöku í 

samfélaginu (Menntamálaráðuneytið, 2007, 10). Þjálfun í ritun er greind í tvo 

meginþætti sem eru þó oft samofnir: 

Annars vegar eru tæknileg atriði, skrift, stafsetning og uppsetning texta. Hins 

vegar eru efnisleg atriði svo sem skipulag og málsnið. [...] Við alla textagerð er 

nauðsynlegt að gæta að þeim tveimur meginþáttum sem að ofan greinir – gildir 

þá einu hvort um er að ræða bókmenntalegt efni, nytjatexta eða ritgerðir og 

hugleiðingar (Menntamálaráðuneytið, 2007, 10).  

Markmiðin sem sett eru fram í aðalnámskrá miðast við þrjú aldursstig, en þessi 

aldursstig miðast við lok 4., 7. og 10. bekkjar. Við lok 10. bekkjar á nemandi meðal 

annars að hafa lesið og fjallað um fjölbreyttar bókmenntir, íslenskar og erlendar, og 

lesið að minnsta kosti eina Íslendingasögu. Nemandi á að vera læs á myndmál, geta 

beitt grunnhugtökum í bókmenntafræði, tekið afstöðu til texta og metið 

trúverðugleika hans. Nemandi verður auk þess að kunna að afla sér heimilda 

(Menntamálaráðuneytið, 2007, 18). Um bókmenntir segir einnig: 

Við lestur bókmenntatexta ber að leggja áherslu á að nemendur læri að njóta 

bókmennta og tjái sig um eigin upplifun í ræðu og riti. Brýnt er fyrir sjálfsmynd 

nemenda að vekja þá til vitundar um gildi móðurmáls og bókmennta 

(Menntamálaráðuneytið, 2007, 17). 

Í áfangamarkmiðum ritunar kemur fram að nemandi á meðal annars að vera fær um 

að tjá hugmyndir sínar og færa rök fyrir þeim og hann á að vera fær um að skrifa 

mismunandi textategundir. Hann á að hafa góðan orðaforða og vald á ýmsum 

stílbrigðum og á að hafa fengið þjálfun í skapandi skrifum og samið margs konar texta. 

Nemandi á að kunna að skipuleggja texta og raða efnisgreinum upp í röklegt 

samhengi (Menntamálaráðuneytið, 2007, 19). 

     Í Ormstungu tengjast lestur og ritun þannig að nemendur vinna ritunarverkefni 

tengd Gunnlaugs sögu á meðan hún er lesin. Þannig þjálfast nemendur í því að vinna 

úr efninu sem þeir voru að lesa. Það dugir ekki að skima yfir textann og leita að 

réttum svörum. Nemendur þurfa að lesa textann, skilja hann og vinna úr honum 

sjálfir. Verkefnin auka því skilning nemenda á sögunni auk þess sem þeir kynnast 

menningararfi þjóðarinnar.  

     Bókmenntalestur og ritun er þjálfun í stafsetningu og málfræði. Í 

áfangamarkmiðum málfræði við lok 10. bekkjar kemur meðal annars fram að 

nemandi eigi að hafa ræktað með sér áhuga á móðurmálinu og öðlast trú á eigin 

málkunnáttu. Hann á að geta notað orðtök, málshætti og föst orðasambönd og gera 

sér grein fyrir sköpunarmætti tungumálsins, til dæmis við nýyrðasmíð og skáldskap. 

Nemandi á að gera sér grein fyrir því að málnotkun er aðstæðubundin og að 

málnotkun og orðaforði fólks fer meðal annars eftir aldri og búsetu. Hann á að átta sig 

á því að tungumál taka sífelldum breytingum. Í áfangamarkmiðum fyrir talað mál og 

hlustun segir að við lok 10. bekkjar eigi nemandi að geta tekið þátt í umræðum og 

hann á að geta gert grein fyrir skoðunum sínum og rökstutt þær 

(Menntamálaráðuneytið, 2007, 18-19). 

     Það að tengja saman ritun og bókmenntir býður upp á mikla möguleika. Nemendur 

kynnast ólíkum textagerðum, fá tækifæri til að túlka og taka afstöðu til texta og þjálfa 

sig í ritun um leið.  Við lestur Gunnlaugs sögu ormstungu kynnast nemendur því 

hvernig íslenskt mál hefur breyst. Þeir kynnast orðum sem sjaldan eða aldrei eru 

notuð í nútímamáli og finna merkingu þeirra. Í Gunnlaugs sögu er sköpunarmáttur 

tungumálsins í öndvegi. Fjölmörg kvæði eru í sögunni og Gunnlaugur verður þekktur 

fyrir orðsnilld sína. Ritunarverkefnin í Ormstungu reyna auk þess á aðstæðubundna 

málnotkun. Gert ráð fyrir því að sum verkefnin byrji á umræðum nemenda, þar sem 

nemendur skiptast á skoðunum og kynna niðurstöður sínar í rituðu máli. 

Möguleikarnir á að tengja saman bókmenntir og ritun eru margir og mikilvægt er að 

reynt sé að hafa verkefni fjölbreytt svo þau höfði sem best til nemenda. 

      

 

3.2 Almennur hluti aðalnámskrár 

Í almennum hluta aðalnámskrár segir að sú menntastefna sem þar birtist sé byggð á 

sex grunnþáttum menntunar. Þessir grunnþættir eru: Læsi, sjálfbærni, heilbrigði og 

velferð, lýðræði og mannréttindi, jafnrétti og sköpun. Efnisval og inntak náms, 

kennslu og leiks á að mótast af grunnþáttunum (Mennta- og 

menningarmálaráðuneytið, 2011, 14). 

     Aðalnámskrá skilgreinir læsi á eftirfarandi hátt: 

Læsi snýst um samkomulag manna um málnotkun og merkingu orða í 

málsamfélagi og er því félagslegt í eðli sínu. Það er háð hefð og er því ekki færni 

sem einstaklingar geta öðlast og beitt óháð stað og stund, menningu og gildum. 

Læsi krefst skriffæra, efnis til að skrifa á og miðils, t.d. bókar, til að koma 

ritsmíðinni á framfæri og snýst því að hluta til um tæknimiðla og verkkunnáttu 

(Mennta- og menningarmálaráðuneytið, 2011, 16). 

Í aðalnámskrá segir að læsi snúist fyrst og fremst um sköpun merkingar. Það er 

misjafnt hvernig fólk túlkar sama texta þrátt fyrir að tala sama tungumál og hafa 

svipaðan orðaforða og lestrartækni. Þannig byggir fólk túlkun sína á eigin reynslu og 

aðstæðum. Það er mikilvægt að börn nái tökum á lestri og ritun en einnig að þau fái 

að nota þá tækni sem er í boði í námi. Meginmarkmið læsis er að nemendur séu virkir 

þátttakendur í að umskapa og umskrifa heiminn. Þeir eiga að fá að skapa eigin 

merkingu með því að bregðast á persónulegan og skapandi hátt við því sem þeir lesa 

(Mennta- og menningarmálaráðuneytið, 2011, 17).  

     Menntun til sjálfbærni miðar að því að nemendur þurfi að takast á við álitamál og 

ágreiningsefni í námi sínu og að þeim sé gert kleift að takast á við viðfangsefni sem 

tengjast samspili umhverfis, félagslegra þátta og efnahags í þróun samfélags. 

Grunnþátturinn heilbrigði og velferð leggur áherslu á einstaklingsmiðun og að 

nemendur fái tækifæri til að vinna með áhugamál sín og styrkleika í skólanum. Einnig 

er lögð áhersla á að hlúð sé að þroska og heilbrigði frá ýmsum hliðum, en meðal 

helstu þátta heilbrigðis eru góð samskipti og skilningur á eigin tilfinningum og 

annarra. Lýðræðis- og mannréttindamenntun leggur áherslu á gagnrýna hugsun um 

grunngildi samfélagsins. Nemendur ættu að fá tækifæri til að takast á við siðferðisleg 

álitamál í námi sínu til að búa þá undir þátttöku í lýðræðissamfélagi. 

Jafnréttismenntun miðar að því að kenna nemendum að greina þær aðstæður sem 

leiða til mismununar sumra en forréttinda annarra. Kennarar eiga að skapa 

meðvitund um mismunandi félagsstöðu og ólíkt aðgengi að samfélagsgæðum eftir 

stétt, búsetu og fjárráðum. Sköpun er einn grunnþáttur menntunar. Sköpun byggist á 

gagnrýnni hugsun og aðferðum sem opna sífellt nýja möguleika. Því skiptir 

sköpunarferlið sjálft miklu máli. Sköpun sem grunnþáttur á að stuðla að ígrundun, 

persónulegu námi og frumkvæði í skólastarfi (Mennta- og menningarmálaráðuneytið, 

2011, 15-22). Sum verkefni Ormstungu tengja Íslendingasögur við samfélagslegar 

umræður og álitamál. Nemendur setja sig í spor annarra, ræða félagslegar aðstæður 

annarra og vinna verkefni út frá persónulegri reynslu og hugmyndum. Verkefni 

Ormstungu taka því mið af öllum grunnþáttum menntunar að einhverju leyti. 

 

 

4. Bókmenntalestur og ritun 

Eftir því sem tækninni fleygir fram hefur fólk sífellt fleiri möguleika þegar kemur að 

afþreyingu og upplýsingamiðlun. Ungt fólk virðist að jafnaði kjósa netið fremur en 

bækur þegar kemur að upplýsingaöflun, enda er hraðinn þar mikill og leitin því mun 

fljótlegri og markvissari. Netið býður einnig upp á ýmsa möguleika til tjáningar og 

samskipta. Unglingar nota samskiptavefi á borð við Facebook og Twitter mikið í þeim 

tilgangi. Auk þess senda þeir smáskilaboð sín á milli frekar en að hringja. Þannig nota 

þeir ritun og lestur mikið í daglegu lífi þó ekki sé víst að þeir átti sig beinlínis á því. Þó 

að unglingar tjái sig mikið á skriflegu formi virðist stundum vera erfitt að fá þá til að 

skrifa í skólanum. Þeir virðast frekar tengja lestur og skrift við skólaverkefni en daglegt 

líf (Meredith, K. S. og Steele, J. L., 2011, 128-129). Hægt er að gera nemendum grein 

fyrir mikilvægi góðrar lestrar- og ritunarfærni með því að benda þeim á að stór hluti 

samskipta og afþreyingar í daglegu lífi krefst lestrar- og ritunarkunnáttu.  

     Lesskilningur er mikilvægur í námi og kennslu. Nauðsynlegt er að nemandi skilji 

innihald þess sem hann les. Það er þó misjafnt hvernig hugtakið lesskilningur er 

skilgreint, eins og K. S. Meredith og J. L. Steele hafa fjallað um. Samkvæmt athugunum 

I. L. Beck og J. A. Dole virðist skilgreiningin á lesskilningi í skólakerfinu oft vera þannig 

að ef nemendur muna nákvæmlega hvað höfundur var að segja í texta sínum sé 

lesskilningi náð. Beck og Dole benda á að slíkt geti varla talist lesskilningur, heldur 

kallist það lesskilningur þegar nemendur skilja innihald textans, tengja hann við 

þekkingargrunn sinn, velta fyrir sér mótsögnum í textanum og nota upplýsingar úr 

honum á mikilvægum tímum í lífi sínu. Ef nemendur eiga einungis að reyna að leggja 

atriði textans á minnið og svara spurningum sem hægt er að svara beint úr textanum 

er erfitt að ákvarða hvort mikill lesskilningur hafi myndast og nemendur skilið 

textann. Í þessu samhengi bendir J. Voss á að of mikil áhersla hafi verið lögð á að 

nemendur skilji nákvæmlega hvað er skrifað. Það hafi gleymst að fá þá til að túlka 

texta og taka tillit til þess að fólk getur túlkað sama bókmenntaverk á mismunandi 

hátt. Að mati Meredith og Steele einkennir það góðan lesanda að hann les textann, 

veltir um leið fyrir sér skilaboðum höfundar og hugsar um textann út frá sinni 

persónulegri reynslu (Meredith, K. S. og Steele J. L., 2011, 107-108).  

     Ítalski námssálfræðingurinn Pietro Boscolo hefur skoðað ritun í skólastarfi og hann 

telur að bókmenntakennsla og ritun eigi vel saman. Rannsókn sem hann gerði á 

tveimur níundu bekkjum á heilu skólaári rennir stoðum undir þetta. Bekkirnir voru 

sambærilegir og 25 nemendur í hvorum þeirra. Allir nemendur fjölluðu um sama 

bókmenntatexta. Annar bekkurinn fjallaði um textana með hefðbundinni aðferð. 

Kennarinn kynnti höfundinn og verk hans og hver nemandi fékk hluta úr textanum til 

að lesa og átti svo að kynna hann fyrir nemendum í næstu kennslustund. Í hinum 

bekknum var fjallað um bókmenntir með óhefðbundinni aðferð. Nemendur áttu að 

lesa bókmenntatexta heima og í næsta tíma bað kennarinn þá að spyrja spurninga 

sem tengdust efninu. Þessar spurningar voru svo ræddar í tíma. Nemendur í þessum 

bekk notuðu einnig ritun í tengslum við bókmenntatexta. Til dæmis skrifuðu þeir 

niður hugsanir sínar og hugmyndir um textann á meðan  þeir lásu hann og skrifuðu 

niður lykilorð um persónurnar og tengsl þeirra. Í byrjun og lok skólaársins voru allir 

nemendur í rannsókninni látnir lesa smásögu og skrifa samantekt úr henni þar sem 

kom fram hvaða merkingu væri hægt að lesa úr textanum og hvernig nemendur gátu 

tengt söguna við sína eigin reynslu. Í lok skólaársins áttu nemendur einnig að svara 

spurningum sem tengdust skoðunum þeirra og hugmyndum um bókmenntir og 

reynslu þeirra af ritun. Í stuttu máli sýndu niðurstöður þessarar rannsóknar að 

nemendum bekkjarins sem hafði fjallað um bókmenntir á óhefðbundinn hátt gekk 

betur að túlka bókmenntatexta. Þeir sýndu einnig meiri áhuga á ritun og gerðu sér 

betur grein fyrir mikilvægi hennar í skólastarfi (Boscolo, P., 2012, 73-74). 

     Notkun bókmennta gefur mikla möguleika í kennslu. Í bókmenntum er fjallað um 

samfélagsleg vandmál, til dæmis ofbeldi, misnotkun, glæpi, dauðsföll, fátækt, 

félagslega mismunun og fleira. Oft er erfitt fyrir kennara að tala við nemendur um slík 

málefni, vegna þess að nemendur búa við mismunandi heimilisaðstæður og hafa 

mismunandi reynslu að baki. Bókmenntir fjalla einnig um persónuleg mál sem 

nemendur þurfa og vilja ræða, eins og ást og vináttu. Kennari getur nýtt sér 

bókmenntir til að ræða slík mál við nemendur. Þetta er ekki síst mikilvægt í 

unglingakennslu, en unglingar hafa mikla þörf fyrir að ræða viðkvæm málefni og 

tilfinningar. 

 

 

5. Fjölgreindakenningin 

Höfundur fjölgreindakenningarinnar er Howard Gardner, prófessor við Harvard-

háskóla. Hún er svar hans við stöðluðum greindarprófum, en honum finnst ekki 

réttmætt að ákvarða greind einstaklings með því að láta hann leysa verkefni sem eru 

ólík þeim sem einstaklingurinn hefur áður leyst og ólíklegt er að hann muni vilja 

endurtaka. Gardner lýsti fjölgreindakenningunni fyrst í bókinni Frames of mind 

(Rammar hugans) árið 1983. Samkvæmt fjölgreindakenningunni er greind víðara og 

yfirgripsmeira hugtak en áður var talið. Hún nær ekki einungis yfir hæfileikann til að 

leysa þrautir og vandamál heldur einnig til þess að hanna afurðir í góðu samspili og 

samhengi við umhverfið. Gardner kortlagði svið mannlegra möguleika og skipaði þeim 

fyrst í sjö flokka eða greindir, en síðar hefur áttunda greindin bæst við og hann hefur 

jafnvel rætt um að níunda greindin gæti verið til. Greindirnar átta eru: málgreind, rök- 

og stærðfræðigreind, rýmisgreind, líkams- og hreyfigreind, tónlistargreind, 

samskiptagreind, sjálfsþekkingargreind og umhverfisgreind (Armstrong, T., 2001, 13-

14).  

 

 

5.1 Lykilatriði fjölgreindakenningarinnar 

Í fjölgreindakenningunni felast fjögur lykilatriði sem ber að hafa í huga. Í fyrsta lagi býr 

hver einstaklingur yfir öllum greindunum. Flest okkar hafa sumar greindir vel þróaðar 

en aðrar minna. Þó eru til dæmi um menn sem hafa sýnt mikla hæfileika á öllum 

greindarsviðunum, sem gefur til kynna að starfsemi sé vel þróuð í öllum greindum hjá 

þeim. Að sama skapi geta þeir sem búa við miklar þroskaskerðingar haft einungis 

einföldustu undirstöðuatriði greindanna. Í öðru lagi geta flestir þróað hverja greind á 

viðhlítandi getustig. Gardner telur að með góðu samspili réttrar þjálfunar og 

umhverfis geti hver einstaklingur náð færni á hvaða getusviði sem er, þrátt fyrir að 

einstaklingurinn hafi litla meðfædda hæfileika á því sviði. Í þriðja lagi starfa 

greindirnar saman á ólíkan hátt. Við flestar einfaldar athafnir þarf að nota nokkrar af 

greindunum í einu. Ekki er hægt að nota einhverja greind eina og sér nema ef til vill í 

algjörum undantekningartilvikum (hjá ofvitum og heilasködduðu fólki). Greindunum 

er aðeins skipt í flokka til að skoða þær betur og til að læra að nota þær á 

árangursríkan hátt. Í fjórða lagi er hægt að vera greindur á mismunandi hátt á hverju 

sviði. Með öðrum orðum, það er ekki hægt að tilgreina neina eiginleika sem þarf að 

hafa til að teljast greindur á tilteknu sviði. Fólk sýnir hæfileika sína á fjölbreyttan hátt 

innan sömu greindar (Armstrong, T., 2001, 20-21). 

     

 

5.2 Fjölgreindakenningin og Ormstunga 

Mikilvægt er að kennarar og aðrir sem starfa með börnum taki til greina þessa  

skilgreiningu á greind manna. Það eru margir möguleikar sem fylgja því að nota 

fjölgreindakenninguna í kennslu, þó hún sé ekki eiginleg kennsluaðferð. Hægt er að 

fylla út gátlista fyrir mat á fjölgreindum nemenda og sjá hvaða greindir eru sterkari en 

aðrar hjá nemendum. Þannig er hægt að einstaklingsmiða nám út frá styrkleikum og 

veikleikum nemenda. Mikilvægt er að allir nemendur fái tækifæri til að vinna verkefni 



 
 

18 
 

sem tengjast öllum greindum. Líklega er lang mesta áherslan í skólakerfinu lögð á 

málgreind nemenda, þar sem mikill hluti verkefna er skriflegur.  

     Verkefni Ormstungu eru ritunarverkefni sem voru útbúin með hliðsjón af 

fjölgreindakenningunni. Þau reyna að sjálfsögðu mest á málgreind en einnig er unnið 

með aðrar greindir. Sem dæmi má nefna að í verkefni úr 12. kafla eiga nemendur að 

lýsa hólmgöngu Gunnlaugs og Hrafns eins og íþróttaleik. Þannig ætti verkefnið að 

koma til móts við nemendur sem hafa sterka líkams- og hreyfigreind þó ekki felist 

nein hreyfing í verkefninu sjálfu. Í Ormstungu eru einnig verkefni sem snúast um 

hreyfingu og reyna þannig á líkams- og hreyfigreind, hvort sem það er að fara í 

göngutúr eða að búa til veggspjald (klippa, líma, teikna).  

 

 

6. Kenningar Jean Piaget 

Jean Piaget var svissneskur fræðimaður sem fæddist árið 1896. Hann gerði rannsóknir 

á því hvernig greind þroskast og athugaði þau ferli sem liggja að baki hugsun. Hann 

aðgreindi fjögur þroskastig greindar og hann taldi að hugsun mótaðist af þroska 

taugakerfisins. Því þróast hugsun á tiltekinn hátt frá einu stigi til annars. Hann lét 

fylgja með aldur fyrir hvert stig en aldurinn er þó aðeins til viðmiðunar, því börn 

þroskast mishratt. Stigin fjögur nefnast skynhreyfistig (0-2 ára), foraðgerðastig (2-7 

ára), stig hlutbundinna aðgerða (7-11 ára) og stig formlegra aðgerða (11-15) (Aldís 

Guðmundsóttir, 2007, 158-159). 

 

 

6.1 Stig formlegra aðgerða 

Samkvæmt kenningu Piaget eru nemendur á unglingastigi grunnskóla á stigi formlegra 

aðgerða. Hann áleit að breytingar á vitsmunum og tilfinningum unglinga væru mjög 

afdrifaríkar og hann taldi þær jákvæðar og unglingum til framdráttar. Greindin eykst 

en tekur einnig eðlisbreytingum. Þannig verður hugsun sértæk, gagnvirk, sveigjanleg 

og vísindaleg. Þrír þættir eru taldir einkenna hugsun unglinga. Í fyrsta lagi getur 

unglingurinn dregið ályktanir af hugsanlegum forsendum. Þetta nefnist sértæk 

ályktunarhæfni. Í öðru lagi öðlast unglingurinn vísindalega hugsun, hann  gengur 

kerfisbundið til verks þegar leysa þarf flóknar þrautir. Hann setur fram tilgátur og 

nefnir hugsanlegar breytur, hann prófar tilgáturnar og ber saman niðurstöður. Loks 

dregur hann ályktanir af niðurstöðunum. Í þriðja lagi einkennist hugsun unglinga af 

gagnvirkri íhugun, en það þýðir að hugsunin metur sjálfa sig. Unglingurinn getur 

þannig sett fram margar mögulegar tilgátur og metið þær í huganum áður en 

kerfisbundin prófun hefst. Unglingur sem hefur náð tökum á formlegum aðgerðum er 

fær um að hugsa í nútíð, þátíð og framtíð. Einnig getur hann beitt aðleiðslu og 

afleiðslu (Aldís Guðmundsdóttir, 2007, 167-169). 

     Misjafnt er hvenær unglingar ná þessari færni og því er ljóst að mikið ósamræmi 

getur verið milli nemenda í sama bekk. Þó er mikilvægt að unglingar fái verkefni sem 

reyna að einhverju leyti á þessa nýju hugsun. Í Ormstungu þurfa nemendur stundum 

að lesa á milli línanna, setja sig í spor annarra og draga ályktanir út frá gefnum 

forsendum. Oft eru engin rétt svör heldur byggjast ritunarverkefnin á túlkun nemenda 

og ályktunum þeirra. 

 

 

6.2 Hugsmíðahyggja 

Út frá kenningum Piaget og fleiri fræðimanna hefur verið mótuð hugsmíðahyggja. 

Samkvæmt hugsmíðahyggjunni er virkni nemenda forsenda náms. Þekkingin er ekki 

stöðluð mynd af raunveruleikanum, heldur smíðum við okkar eigin þekkingu innra 

með okkur. Allt nám er háð einhvers konar túlkun og í skólastarfi skiptir miklu máli að 

barnið sé virkt, reiðubúið og að jafnvægi skapist á milli barns og þekkingar. 

Samkvæmt Piaget á að leggja áherslu á að gera börnum grein fyrir því að heimurinn er 

flóknari en svo að hugtök séu skilgreind í eitt skipti fyrir öll. Þannig eiga börn að fá 

skilning á því að hlutirnir eru ekki alltaf í svörtu og hvítu, heldur er hægt að nálgast 

hvert viðfangsefni frá mörgum ólíkum sjónarhornum. Mikilvægt er að kynna 

nemendum andstæð sjónarmið, sérstaklega þeim eldri, því það eflir rökhugsun þeirra 

(Aldís Guðmundsóttir, 2007, 170-172). Nemendur á unglingastigi grunnskóla ættu að 

fá verkefni sem reyna á túlkun þeirra og fá tækifæri til að rökræða um andstæð 

sjónarmið. Verkefni Ormstungu krefjast þess að nemendur séu virkir í eigin námi. 

Gunnlaugs saga er notuð til að skapa umræður og ritunarverkefnin gefa nemendum 

tækifæri á að koma sínum sjónarmiðum á framfæri.  

7. Lokaorð 

Hér hefur verið fjallað um kennsluverkefnið Ormstungu sem er lokaverkefni mitt til 

B.Ed-gráðu í grunnskólakennarafræði við Menntavísindasvið Háskóla Íslands. Fjallað 

hefur verið um hvernig verkefnin í Ormstungu tengjast markmiðum aðalnámskrár, 

bæði úr íslenskuhluta og almennum hluta. Einnig hefur verið fjallað um 

fjölgreindakenningu Howards Gardner og kenningar Jean Piaget og hvernig þessar 

kenningar tengjast verkefnum Ormstungu. 

     Í greinargerðinni hefur verið fjallað um lesskiling og notkun bókmennta í kennslu. 

Sem nemanda á íslenskukjörsviði finnst mér mikilvægt að nemendur í grunnskóla fái 

góða þjálfun í lestri og ritun og fái tækifæri til að vinna með ólíkar textagerðir. 

Íslendingar eiga marga góða höfunda og þýðendur, auk þess sem við erum svo lánsöm 

að hafa aðgang að fornbókmenntum sem veita okkur innsýn í menningu og 

hugsunarhátt fyrri alda. Bókmenntir eru tilvaldar í kennslu vegna þess að þær veita 

kennurum tækifæri til að ræða við nemendur um ýmis mál sem miklu skipta fyrir 

þátttöku í samfélagi. Bókmenntir gefa nemendum líka tækifæri til túlka texta og tjá 

skoðanir sínar í skólastarfinu.  

     Í námi mínu hef ég kynnst því hvernig nota má bókmenntir í kennslu, og eftir að 

hafa setið námskeiðið Bókmenntafræði og kennsla í umsjón Kristjáns Jóhanns 

Jónssonar var ég ekki í vafa um hvern ég vildi hafa sem leiðsögukennara við gerð 

lokaverkefnisins. Hann fær mínar bestu þakkir fyrir góðar ábendingar, yfirlestur, 

þolinmæði og hvatningu við gerð verkefnisins. 

     Gerð Ormstungu hefur verið krefjandi og lærdómsríkt ferli. Það hefur aukið áhuga 

minn á tengslum bókmennta og ritunar og þeim möguleikum sem bókmenntir bjóða 

upp á í kennslu. Það er von mín að þetta verkefni geti orðið fleirum að gagni.  

Velkomin/n í Ormstungu! 

 

Á meðan þú lest Gunnlaugs sögu ormstungu vinnur þú í verkefnaheftinu Ormstungu. 

Hverjum kafla sögunnar fylgja ritunarverkefni sem á að vinna eftir að kaflinn hefur 

verið lesinn. Hér eru nokkur atriði sem þú skalt athuga áður en þú byrjar: 

 

 

 Verkefnin í Ormstungu tengjast sögunni. Byrjaðu alltaf á að lesa viðeigandi 

kafla í Gunnlaugs sögu ormstungu áður en þú byrjar á verkefni sem fylgir 

honum. 

 

 Taktu eftir Hvað þýðir þetta?  í byrjun hvers kafla. Í þessum römmum eru orð 

sem mörgum finnst erfitt að skilja.  

 

 Taktu eftir hvítu römmunum . Þar getur þú skrifað inn fleiri orð sem þú þarft 

útskýringu á. Leitaðu að orðunum í orðabók. Fáðu aðstoð kennara eða 

bekkjarfélaga ef þú finnur orðið ekki í orðabók. 

 

 Áður en þú byrjar á verkefninu skaltu alltaf lesa textann Til umhugsunar sem 

fylgir hverjum kafla. Þessi texti hjálpar þér við lausn verkefnisins. 

 

Gangi þér vel!  

1. kafli:  Ættfræði og sjálfslýsing 

Þorsteinn Egilsson er kynntur til sögunnar. Fjallað er um ætterni hans og sagt er frá 

helstu persónueinkennum hans, útliti og hæfileikum.  

 

 

 

Hvað þýðir þetta?  

hersir  -  afarmenni  -  vígur  -  búandmaður  -  skörungur 

Fleiri orð:  

 

Til umhugsunar  

Í þessum kafla er Þorsteinn Egilsson kynntur til sögunnar og ættir hans eru raktar. 

Hann er sagður vera Egilsson, Skalla-Grímssonar, Kveld-Úlfssonar. Það þýðir að pabbi 

hans hét Egill, afi hans hét Skalla-Grímur og langafi hans hét Kveld-Úlfur. Þetta er eitt 

af einkennum Íslendingasagna, en í þeim er lögð mikil áhersla á ættir manna. Oft byrja 

sögurnar á löngum upptalningum á nöfnum. Einnig er helstu eiginleikum sögupersóna 

lýst. Í sögunni er sagt að Þorsteinn sé auðugur og mikill höfðingi, vitur, hógvær og 

hófsamur. Hann var ekkert sérstaklega sterkur eins og Egill pabbi hans en hann var 

mjög vinsæll. Hann var fríður maður, ljóshærður og með falleg augu. Svona lýsingar 

sjást oft í Íslendingasögum þegar verið er að kynna nýjar persónur til sögunnar. Oft er 

ekkert samræmi í lýsingum á fólki miðað við vægi þeirra í sögunni. Stundum kemur 

löng lýsing á mönnum sem koma aðeins fyrir í sögunni í einu litlu atriði. Sumum finnst 

þess vegna erfitt að skilja sögurnar í fyrstu. Vægi persónanna skýrist þó oftast þegar 

lengra líður á sögunar. 

     Þegar verið er að lýsa miklum hetjum eru lýsingar á hæfileikum þeirra stundum 

svolítið ýktar. Hvernig eru lýsingar á hetjum í kvikmyndum, tölvuleikjum og 

myndasögum í dag? 

 

Verkefni 1 

Skrifaðu stutta lýsingu á sjálfum/sjálfri þér í anda Íslendingasagna. Byrjaðu á því að 

rekja ættir þínar stuttlega. Þú getur notað Íslendingabók (www.islendingabok.is) þér 

til hjálpar eða fengið einhvern úr fjölskyldunni til að aðstoða þig. Lýstu svo 

eiginleikum þínum og nánustu fjölskyldumeðlima. Þú mátt ýkja svolítið ef þú vilt. 

Skoðaðu fyrsta kaflann í Gunnlaugs sögu vel áður en þú byrjar.  

2. kafli: Draumar og örlög 

Þorsteinn lætur illa í svefni. Bergfinnur vill vita hvað Þorstein hafi dreymt. Hann segir 

Bergfinni frá draumi sínum. Bergfinnur ræður drauminn og segir að Þorsteinn eigi eftir 

að eignast dóttur, og að keppt verði um ástir hennar. 

 

 

 

Hvað þýðir þetta?  

kaupstefna  -  Austmaður  -  húskarl  -  landseti  -  páll  -  reka  -  karldyr  -  

að leggja fæð á einhvern  

Fleiri orð:  

 

Til umhugsunar 

Í Íslendingasögum er algengt að sögupersónur fái vísbendingar eða  vitneskju um 

örlög sín. Algengt er að menn dreymi fyrir atburðum sem eiga eftir að gerast. Í 

sögunum ráða menn oft draumana sjálfir eða fá vitra menn til að gera það fyrir sig. 

Draumar eru hluti af frásagnartækni Íslendingasagna. Þeir gefa lesandanum vitneskju 

um hver örlög persónanna verða og boða það að enginn ræður örlögum sínum. 

     Enn þann dag í dag telja margir sig geta séð framtíðina í gegnum drauma og til eru 

sérstakar draumaráðningabækur sem hægt er að fletta upp í til að athuga hvað vissar 

athafnir eða hlutir í draumum merkja. Þó gegna draumaráðningar nútímans ekki sama 

hlutverki og í Íslendingasögunum, þær eru meira til gamans. Þekkir þú einhvern sem 

dreymir fyrir atburðum? 

Verkefni 2 

Skrifaðu niður draum sem þig hefur dreymt nýlega eða þú manst vel eftir. Náðu þér 

svo í draumaráðningabók og flettu upp öllum aðalatriðum sem koma fram í 

draumnum. Ef þú þekkir einhvern sem kann að ráða drauma máttu líka spyrja hann. 

Skrifaðu svo niður hvað draumurinn þinn táknar. Gæti hann verið fyrirboði einhvers 

atburðar í lífi þínu? 

3. kafli: Umhverfið  

Helga hin fagra fæðist og henni er komið í fóstur án vitundar Þorsteins. Sex árum 

seinna kemst Þorsteinn að hinu sanna og tekur hana með sér heim að Borg.  

 

 

 

Hvað þýðir þetta?  

siðvandi  -  ómagi/ómegð  -  söðull  -  að nenna (í fornu máli)  -  í öndvegi 

Fleiri orð:  

 

Til umhugsunar 

Sagan gerist fyrir rúmlega 1000 árum. Hefurðu einhvern tímann velt fyrir þér hvernig 

Ísland leit út fyrir svo löngu síðan? Hvort sem þú býrð í borg, bæ eða sveit er alveg 

öruggt að margt hefur breyst í umhverfinu á þessum tíma. Geturðu séð fyrir þér 

hvernig Ísland hefur litið út fyrir 1000 árum? 

 

Verkefni 3 

Nú farið þið í göngutúr og veltið því fyrir ykkur hvernig landið leit út á þeim tíma sem 

sagan gerist. Ætli landnámsmenn hafi búið á heimasvæði ykkar? Vinnið saman í litlum 

hópum og skrifið stutta skýrslu um göngutúrinn. Ef þið tókuð myndir skulið þið setja 

þær inn í skýrsluna og skrifa við þær hvað þið haldið að hafi breyst á svæðinu sem 

þær eru teknar.  

4. kafli: Ferðalög í fortíð og nútíð 

Illugi Hallkelsson og Gunnlaugur ormstunga eru kynntir til sögunnar. Sagt er frá ósætti 

þeirra sem leiðir til þess að Gunnlaugur fer að Borg og kynnist Helgu. 

 

 

 

Hvað þýðir þetta?  

frumvaxta  -  bráðger  -  skapfelligur  -  miðmjór  -  fararefni  -  að fastna 

sér konu 

Fleiri orð:  

 

Til umhugsunar 

Gunnlaugur var ákveðinn ungur drengur og hann var bara 12 ára þegar hann tilkynnti 

pabba sínum að hann vildi fara til útlanda og sjá lifnaðarhætti annarra þjóða. Pabbi 

hans leyfði honum það þó ekki, enda var Gunnlaugur of ungur fyrir slíkt ferðalag.  

     Margt hefur breyst á síðustu þúsund árum og erfitt er fyrir nútímafólk að ímynda 

sér hvernig lifnaðarhættir manna voru á þeim tíma. Að leggja upp í ferðalag til annars 

lands var töluvert flóknara en það er í dag. Menn höfðu engin vélknúin farartæki og 

ekki áttu allir peninga. Í staðinn stunduðu margir vöruskipti. Það voru engar veðurspár 

og víkingar áttu engin landakort. Ferðalagið tók langan tíma og margir dóu á leiðinni, 

bæði vegna veikinda og matarskorts eða þegar skip sukku. Hvers vegna lögðu menn 

svona ferðalög á sig? 

 

Verkefni 4 a)  

Þú ert staddur/stödd á Íslandi árið 1000 og þig langar að fara til Noregs. Þú mátt ráða 

á hvaða aldri þú ert, hvort þú ert karl eða kona, rík/ur eða fátæk/ur, ung/ur eða 

gamall/gömul. Skrifaðu ferðasögu sem fjallar um ferð þína frá því þú leggur af stað að 

heiman og þangað til þú ert komin/n á áfangastað. Segðu frá því hvernig þú kemst 

milli staða, hvað þú tekur með þér, hvernig þú fjármagnar ferðina og hverjir fara með 

þér. Hvernig nesti tekur þú með, hvernig fötum klæðist þú og hvernig er aðbúnaður 

um borð í skipinu? Hvað tekur ferðalagið langan tíma? Taktu líka fram hvort þú saknir 

einhverra ástvina á leiðinni, hvort allir lifi ferðina af og hvort þú ætlir að koma aftur 

heim til Íslands.  

 

Verkefni 4 b) 

Vinnið saman nokkur í hóp og skipuleggið ferð til Noregs í nútímanum. Ákveðið hvað 

þið ætli að vera lengi, hvar í Noregi þið ætlið að vera og hvað þið ætlið að gera og 

skoða. Hvað kostar svona ferðalag? Þið getið athugað verð á flugi og gistingu á netinu, 

jafnvel skoðað hvað miðar í skemmtigarða og á söfn kosta og áætlað gróflega hvað 

kostar að borða og versla. Hópurinn skrifar kynningu á ferðalaginu þar sem þessar 

upplýsingar koma fram. Látið endilega fylga með myndir af áfangastaðnum.  

5. kafli: Félagsleg staða   

Hrafn Önundarson er kynntur til sögunnar. Þorsteinn samþykkir að Helga verði 

heitkona Gunnlaugs. Gunnlaugur er að fara til útlanda en þau munu giftast ef hann 

verður kominn heim innan þriggja ára. 

 

 

 

Hvað þýðir þetta?  

goðorð  -  sel  -  að vera óráðinn  -  heitkona 

Fleiri orð:  

 

Til umhugsunar 

Í þessum kafla er mikið talað um auðuga og efnilega menn. Þegar Gunnlaugur fær 

hestinn sinn sveittan til baka gerir hann sér lítið fyrir og rotar smalamanninn. Hvað 

segir það okkur um skapgerð Gunnlaugs? Auðugi bóndinn vildi fá bætur fyrir 

smalamanninn. Hvers vegna?  

     Athugaðu líka að þegar Gunnlaugur biður Þorstein um að fá að giftast Helgu notar 

hann það sem rök fyrir því að fá að giftast henni að pabbi sinn sé göfugasti maðurinn í 

Borgarfirðinum. Hvers vegna skiptir það máli? 

 

Verkefni 5 a) 

Ræðið saman í litlum hópum. Hvers vegna vildi bóndinn fá bætur þegar 

smalamaðurinn var rotaður? Hefði smalamaðurinn frekar átt að fá einhverjar bætur? 

Hvers vegna var lögð svona mikil áhersla á að menn væru auðugir og efnilegir? Var 

stéttaskipting á Íslandi á þessum tíma? Ef svo er, hvernig kemur hún fram í sögunni? 

Hverjir hafa völdin? 

Hópurinn skilar niðurstöðum sínum í samfelldu máli. Athugið að gott getur verið að 

skrifa niðurstöðurnar á punktaformi áður en samfelldur texti er skrifaður. 

 

Verkefni 5 b) 

Ræðið saman í litlum hópum. Er stéttaskipting í heiminum í dag? En á Íslandi? Ef svo 

er, hvernig kemur hún fram? Á að vera stéttaskipting í heiminum? 

     Hópurinn skilar niðurstöðum sínum í samfelldu máli. Athugið að gott getur verið að 

skrifa niðurstöðurnar á punktaformi áður en samfelldur texti er skrifaður. 

6. kafli: Slúðurfréttir og auglýsingar  

Gunnlaugur fer til Noregs og reitir Eirík Hákonarson jarl til reiði. Jarlinn þyrmir lífi hans 

en bannar honum að koma aftur til Noregs. 

 

 

 

Hvað þýðir þetta?  

föðurleifð  -  leistbrækur  -  sullur  -  hallkvæmur  -  að gefa einhverjum 

grið 

Fleiri orð:  

 

Til umhugsunar 

Þú hefur eflaust einhvern tímann lesið slúðurfrétt í dagblaði eða á netinu sem segir 

frá hversdagslegum viðburði í lífi frægrar manneskju. Oft eru þessar fréttir ýktar 

stórlega í þeim tilgangi að fá fólk til að lesa þær. Í kaflanum reitti Gunnlaugur Eirík jarl 

Hákonarson til reiði með því að rifja upp gamla slúðursögu af því hvernig pabbi hans 

dó. Gegna slúðursögur einhverjum tilgangi? Hvers vegna segir fólk slúðursögur og 

hvers vegna lesum við slúðurfréttir? 

 

Verkefni 6 a)  

Settu þig í spor slúðurfréttamanns í Noregi sem fylgist náið með lífi jarlsins og færir 

lesendum sífelldar fréttir af honum. Það ber yfirleitt lítið til tíðinda hjá jarlinum og þú 

átt fullt í fangi með að ýkja hversdagslega atburði í lífi hans svo hægt sé að gera 

spennandi fréttir. Þú verður því alveg himinlifandi þegar Gunnlaugur ormstunga 

kemur í heimsókn og móðgar jarlinn svo mikið að hann bannar Gunnlaugi að koma 

aftur til Noregs. Nú hefurðu loksins frábæra frétt um jarlinn. Skrifaðu stutta frétt í 

slúðurfréttastíl um það þegar Gunnlaugur reitir jarlinn til reiði. 

Til umhugsunar 

Hefurðu velt því fyrir þér hvernig fötum fólk klæddist þegar það gat ekki gengið inn í 

næstu búð og keypt sér ný föt? Í kringum árið 1000  voru að sjálfsögðu ekki til nein 

tískublöð eins og í dag en þó var ákveðin fatastíll í tísku. Í þessum kafla er tekið 

sérstaklega fram hvernig Gunnlaugur er klæddur þegar hann kemur til jarlsins. Hvaða 

hlutverki gegnir tíska í nútímasamfélagi? Af hverju mótaðist tískan áður fyrr? Hver 

ákveður núna hvaða föt eru í tísku? 

 

Verkefni 6 b) 

Finndu upplýsingar á netinu um fatnað fólks í kringum árið 1000. Þú getur einnig 

skoðað bækur á bókasafninu. Leitaðu bæði að textalýsingum og myndum. Fáðu 

karton hjá kennaranum og búðu til tískuauglýsingu fyrir fatnað í kringum árið 1000. 

Lýstu klæðnaðinum vel og myndskreyttu auglýsinguna að vild, til dæmis með því að 

prenta út myndir eða teikna. 

7. kafli: Hugleiðing   

Gunnlaugur fer til Englands, skorar Þórorm á hólm og drepur hann. Aðalráður 

Játgeirsson Englandskonungur biður Gunnlaug að koma aftur til sín eftir ár því hann 

er svo góður bardagamaður. 

 

 

Hvað þýðir þetta?  

skarlatsskikkja  -  hlaðbúinn  -  torveldlegur  -  meðalkafli 

Fleiri orð:  

 

Til umhugsunar 

Þú hefur líklega einhvern tímann horft á kvikmynd eða lesið bók sem byggir á sönnum 

atburðum eða fjallar um raunverulegar persónur. Margir hafa gaman af slíkum 

sögum. Samkvæmt Íslendingabók voru allar helstu persónur í Gunnlaugs sögu til í 

alvörunni. Ætli sagan sé sönn? 

 

Verkefni 7 

Opnið Íslendingabók (www.islendingabok.is). Kennarinn getur opnað sinn aðgang og 

leyft ykkur að sjá á skjávarpanum. Leitið að öllum aðalpersónum í bókinni. Í 

Íslendingabók sjáið þið hvenær þær eru fæddar og helstu upplýsingar um fjölskyldur 

þeirra, til dæmis nöfn systkina og foreldra. 

     Veltu því fyrir þér hvort atburðir sögunnar gætu verið sannir. Hafðu í huga að sagan 

er skrifuð að minnsta kosti 200 - 300 árum eftir að hún á að gerast. Hvaða áhrif hefur 

það á trúverðugleika sögunnar? Hvaða áhrif hefur það á söguna að persónurnar voru 

til í alvörunni? Hvers vegna eru þessar sögur merkilegar fyrir þjóðina? Skrifaðu niður 

stutta hugleiðingu út frá hugmyndum þínum. 

8. kafli: Konungar  

Gunnlaugur fer til Írlands, Orkneyja og Svíþjóðar. Hann semur gott kvæði um jarlinn í 

Noregi og má koma þangað aftur. 

 

 

 

Hvað þýðir þetta?  

knörr  -  bragarlaun  -  einurð  -  friðland 

Fleiri orð:  

 

Til umhugsunar 

Allir þeir konungar og jarlar sem nefndir eru í sögunni voru konungar á þeim tíma sem 

sagan gerist. Minnst er á þá í fleiri Íslendingasögum. Hvað ætli sé líkt með konungum 

fyrir þúsund árum og konungum í dag? En ólíkt? 

 

Verkefni 8 a)  

Veldu þér einn konung eða jarl sem komið hafa við sögu hingað til. Finndu upplýsingar 

um hann á netinu og skrifaðu stutta greinargerð um hann. Þetta eru þeir konungar og 

jarlar sem komið hafa við sögu: Eiríkur Hákonarson, Sveinn Hákonarson, Aðalráður 

Játgeirsson, Sigtryggur Ólafsson, Sigurður Hlöðvisson og Sigurður jarl í Gautalandi. 

Mundu að taka fram hvar þú fékkst heimildirnar. 

 

Verkefni 8 b)  

Ímyndaðu þér að þú fáir að vera kóngur eða drottning í einn dag. Lýstu því hvernig 

dagurinn þinn yrði. Hvað myndirðu gera? Hvernig væri höllin þín? Myndirðu nýta þér 

tækifærið og breyta einhverju í landinu? Finnst þér réttlátt að konungar eða 

drottningar fái þessi forréttindi bara vegna þess að þau fæðast inn í ákveðna 

fjölskyldu? 

9. kafli: Ljóðlist   

Gunnlaugur fer til Uppsala í Svíþjóð. Hrafn og Gunnlaugur verða vinir en svo verða 

þeir ósáttir. Hrafn heitir því að hefna sín á Gunnlaugi. Hann fer heim og sannfærir 

Þorstein um að leyfa sér að giftast Helgu ef Gunnlaugur komi ekki heim á tilsettum 

tíma. 

 

 

 

Hvað þýðir þetta?  

stórráð  -  hræpa  -  rógur 

Fleiri orð:  

 

Til umhugsunar 

Í þessum kafla fara Gunnlaugur og Hrafn að metast þegar þeir fara með kvæði fyrir 

konunginn. Hrafn segir að kvæði Gunnlaugs sé flott en það sé orðljótt og stirt, eins og 

Gunnlaugur er stirður í skapinu. Gunnlaugur segir að kvæði Hrafns sé fallegt en ekki 

merkilegt frekar en Hrafn sjálfur.  

     Gunnlaugur var alltaf að kveða vísur og hann var kallaður ormstunga vegna þess að 

þegar hann orti vísur um aðra var hann oft orðljótur. Hrokinn gat komið honum í 

vandræði en hann græddi líka á því að vera góður í að kveða vísur. Hann fékk alls kyns 

gersemar að launum fyrir að kveða vísur um konunga og jarla í útlöndum. Kvæðin eru 

ort undir fornum bragarháttum og því er erfitt fyrir okkur að skilja sumar vísurnar í 

dag.  

     Það skiptir oft máli hvað við segjum og hvernig. Lendum við stundum í vandræðum 

út af einhverju sem við segjum? Getum við bjargað okkur úr vandræðum með því sem 

við segjum? 

Verkefni 9 

Ímyndaðu þér að einhver sem þú þekkir (til dæmis foreldrar, systkini, ættingi, vinur, 

kennari eða bæjar-/borgarstjórinn) bjóðist til að gefa þér glænýjan síma ef þú yrkir 

fallegt ljóð um hann/hana. Semdu ljóð um viðkomandi þar sem þú telur upp kosti 

manneskjunnar.  

10. kafli: Kynhlutverk  

Gunnlaugur fer aftur til Englands og fær ekki að fara þaðan strax. Hann kemur til 

Íslands skömmu fyrir brúðkaup Hrafns og Helgu en lendir í bardaga sem tefur hann. 

Hann kemur heim í Borgarfjörð sama dag og brúðkaupið er en treystir sér ekki til þess 

að mæta, hann er slasaður eftir bardagann. 

 

 

 

Hvað þýðir þetta?  

ógjörla  -  að selja einhverjum sjálfdæmi 

Fleiri orð:  

 

Til umhugsunar 

Í sögunni er Helga hin fagra aldrei spurð hverjum hún vilji giftast. Pabbi hennar 

ákveður það fyrir hana. Fyrst er ákveðið að hún eigi að giftast Gunnlaugi ormstungu 

og hún er sátt við það, því hún vill giftast honum. Svo skilar Gunnlaugur sér ekki heim 

á réttum tíma og þá ákveður pabbi hennar að hún skuli giftast Hrafni, en hún er mjög 

óánægð með það. Hún fær að ráða litlu um líf sitt.  

     Sumir karlarnir í sögunni ráða miklu. Þeir metast mikið og vilja vera valdamestir. 

Þeir hika ekki við að berjast upp á líf og dauða ef heiður þeirra er í húfi. Kynin virðast 

því hafa ólík hlutverk í sögunni. Slík hlutverk kallast í daglegu tali kynhlutverk. Hvernig 

eru kynhlutverk í dag? 

Verkefni 10 a) 

Ræðið saman í litlum hópum um stöðu kvenna og hlutverk þeirra í sögunni. Hér eru 

nokkur atriði sem þið skulið hafa í huga: 

- Hvers vegna eru svona fáar konur í sögunni? 

- Hvaða hlutverki gegna konurnar í sögunni? 

- Hvaða áhrif hafa konur á atburðarás sögunnar? 

- Hvers vegna kom Jófríður Helgu í fóstur hjá Þorgerði? 

- Hvers vegna fékk Helga ekki að ráða neinu um það hverjum hún giftist? 

Kannski dettur ykkur eitthvað fleira í hug varðandi konur í Gunnlaugs sögu eða á þeim 

tíma sem sagan gerist. Hvað finnst ykkur?  

     Hópurinn skilar niðurstöðum sínum í samfelldu máli. Athugið að gott getur verið að 

skrifa niðurstöðurnar á punktaformi áður en samfelldur texti er skrifaður. 

 

Verkefni 10 b) 

Ræðið saman í litlum hópum um stöðu karla og hlutverk þeirra í sögunni. Hér eru 

nokkur atriði sem þið skulið hafa í huga: 

- Hvers vegna eru svona margir karlar í sögunni? 

- Hvaða hlutverki gegna karlar í sögunni? 

- Hvaða áhrif hafa karlar á atburðarás sögunnar? 

- Hvers vegna fá karlarnir í sögunni að taka allar stórar ákvarðanir? 

Kannski dettur ykkur eitthvað fleira í hug varðandi karla í Gunnlaugs sögu eða á þeim 

tíma sem sagan gerist. Hvað finnst ykkur?  

     Hópurinn skilar niðurstöðum sínum í samfelldu máli. Athugið að gott getur verið að 

skrifa niðurstöðurnar á punktaformi áður en samfelldur texti er skrifaður. 

11. kafli: Tilfinningar 

Helga er sorgmædd í brúðkaupinu sínu. Hún fréttir stuttu seinna að Gunnlaugur sé 

kominn heim og þá grætur hún mikið. Gunnlaugur og Helga hittast í öðru brúðkaupi 

og hann gefur henni fallega skikkju. Gunnlaugur skorar Hrafn á hólm, en það verður 

eins konar jafntefli. Eftir þessa hólmgöngu eru hólmgöngur bannaðar á Íslandi. Hrafn 

stingur upp á því að þeir Gunnlaugur gangi á hólm í Noregi. Helga getur ekki gleymt 

Gunnlaugi og því vill Hrafn að Gunnlaugur deyi. Gunnlaugur vill drepa Hrafn svo að 

hann fái Helgu. 

 

 

 

Hvað þýðir þetta?  

útkoma  -  að mæla lögskil  -  hjalt  -  blóðrefill  -  slyppur  -  lokrekkja  -  

set 

Fleiri orð:  

 

Til umhugsunar 

Helga var mjög sorgmædd þegar hún frétti að Gunnlaugur væri kominn heim. 

Gunnlaugur var líka leiður yfir því að hafa misst af tækifærinu til að giftast henni. 

Hvernig ætli þeim sé innanbrjósts þegar þau sjá hvort annað í brúðkaupsveislunni? 

Hvernig ætli Hrafni líði þegar hann sér að Helga horfir á Gunnlaug? 

 

Verkefni 11 a)  

Settu þig í spor Gunnlaugs, Helgu eða Hrafns í brúðkaupsveislunni á Skáney. Hvað eru 

þau að hugsa? Lýstu tilfinningum þeirra. Skrifaðu í fyrstu persónu. 

 



 
 

23 
 

Verkefni 11 b)  

Skrifaðu ástarbréf. Þú mátt ráða hvort þú skrifar í hlutverki Helgu að skrifa bréf til 

Gunnlaugs eða í hlutverki Gunnlaugs að skrifa Helgu bréf. Þú mátt einnig skrifa 

ástarbréf til Helgu frá Hrafni. Segðu frá því hvaða tilfinningar þú berð til viðkomandi 

og af hverju.  

12. kafli: Íþróttalýsingar og kvikmyndaatriði  

Gunnlaugur og Hrafn ganga á hólm í Noregi. Gunnlaugur særir Hrafn og vill hætta en 

Hrafn vill fá vatn og halda áfram. Gunnlaugur ætlar að færa honum vatn en þá 

heggur Hrafn í höfuðið á honum og svíkur hann þannig. Gunnlaugur drepur Hrafn en 

deyr svo sjálfur þrem dögum síðar af sárunum.  

 

 

 

Hvað þýðir þetta?  

svipur (í fornu máli)  -  að lasta 

Fleiri orð:  

 

Til umhugsunar 

Persónur Íslendingasagnanna grípa oftast til hólmgangna eða bardaga til að útkljá 

deilumál. Hólmgöngur og bardagar eru því daglegt brauð í sögunum. Oft eru lýsingar á 

slagsmálunum frekar nákvæmar án þess að tilgangurinn sé skýr. Þið hafið líklega séð 

löng slagsmálaatriði í kvikmyndum sem skipta litlu máli fyrir söguþráðinn. 

     Þeir sem hafa horft á íþróttaleiki þar sem keppt er um titil, kannast við lýsingar 

íþróttafréttamanna þar sem þeir lýsa fyrir áhorfendum og áheyrendum hvað er að 

gerast í leiknum. Oft verða þeir svo spenntir að þeim vefst tunga um tönn. Þessi lýsing 

er ein sú þekktasta á síðustu árum: 

Sjáiði Alexander Petersson! Ég hef bara aldrei séð aðra eins vörn! Hvaðan kom 

hann? Hvert er hann að fara? Hvað er hann?! (Adolf Ingi Erlingsson lýsir leik 

íslenska handboltalandsliðsins um þriðja sætið gegn Pólverjum á EM karla 2010). 

Hvaða hlutverki gegna svona lýsingar?  

Verkefni 12 a) 

Ímyndaðu þér að þú sért íþróttafréttamaður sem sendur er til Noregs að horfa á 

hólmgöngu Gunnlaugs og Hrafns. Þú færð það verkefni að lýsa henni í beinni 

útsendingu. Lýstu hólmgöngunni eins og nokkurs konar íþróttaleik, þar sem þeir 

keppa og þú segir jafn óðum frá því hvað er að gerast. Þú ræður hvort þú ert ein/n að 

lýsa hólmgöngunni eða hvort þú ert að lýsa henni með öðrum fréttamanni.  

Til umhugsunar 

Þegar bardagaatriði eru sýnd í kvikmyndum eða í leikhúsum er oft spiluð tónlist undir 

til að auka spennu áhorfenda. Eins skiptir umhverfið eða leikmyndin miklu máli. 

Haldið þið að það myndi breyta einhverju ef ekki væri spiluð tónlist í kvikmyndum eða 

leikritum? Hvaða hlutverki gegnir leikmynd í kvikmyndum eða leikritum? 

 

Verkefni 12 b) 

Þekktur leikstjóri ætlar að gera stórmynd um Gunnlaug ormstungu. Þú ert svo 

heppin/n að fá að vinna við gerð kvikmyndarinnar og færð það verkefni að velja 

tónlist og búa til leikmynd fyrir atriðið þar sem hólmganga Gunnlaugs og Hrafns í 

Noregi fer fram. Segðu frá því hvaða tónlist þú velur og hvers vegna. Lýstu 

leikmyndinni og segðu frá því hvers vegna þú valdir að hafa hana svona. Fáðu karton 

hjá kennaranum þínum og  gerðu veggspjald fyrir atriðið þar sem upplýsingarnar um 

tónlistina og leikmyndina í atriðinu koma fram. 

13. kafli: Skáldskapur og gagnrýni  

Illuga og Önund dreymir að synir þeirra hafi dáið. Helga giftist Þorkeli en jafnar sig 

aldrei á dauða Gunnlaugs. Hún deyr úr veikindum með skikkjuna í fanginu. 

 

 

 

Hvað þýðir þetta?  

að verða aldrei afhuga einhverju  -  að kremjast (í fornu máli) -  örend 

Fleiri orð:  

 

Til umhugsunar 

Nú hefur þú lokið við að lesa Gunnlaugs sögu ormstungu, eina af okkar frægu 

Íslendingasögum. Gunnlaugs saga er ástarsaga og hetjusaga, en flestar ástar- og 

hetjusögur sem skrifaðar eða kvikmyndaðar eru í dag enda nokkuð vel fyrir 

aðalpersónurnar. Endaði Gunnlaugs saga vel? Hvernig er góður endir? En slæmur? 

     Hugsið um hvernig hetjuskapur Gunnlaugs dugði honum í samanburði við hetjur úr 

kvikmyndum í dag. Hvað varð honum að falli? 

 

Verkefni 13 a)  

Skrifaðu nýjan endi á Gunnlaugs sögu ormstungu. Þú hefur alveg frjálsar hendur um 

hvernig þú hefur hann. Lifir Gunnlaugur af? Lifir Hrafn af? Hvað með Helgu? Notaðu 

hugmyndaflugið!  

Verkefni 13 b)  

Ímyndaðu þér að þú sért gagnrýnandi hjá dagblaði og eigir að skrifa þinn dóm um 

Gunnlaugs sögu ormstungu. Skoðaðu kvikmynda- og bókagagnrýni í blöðunum eða á 

netinu áður en þú byrjar. Þú getur haft eftirfarandi atriði í huga: 

- Er söguþráðurinn góður? Hvað finnst þér gera söguþráð góðan? 

- Er sagan spennandi? Hvað finnst þér gera sögu spennandi? 

- Eru persónurnar áhugaverðar? Ef svo er, hvers vegna finnst þér þær 

áhugaverðar? Ef ekki, hvers vegna finnst þér þær ekki áhugaverðar? 

- Finnst þér skipta einhverju máli að persónurnar voru til í alvörunni?  

- Langar þig að lesa fleiri Íslendingasögur?  

- Hvað geta Íslendingasögur sagt okkur um íslenska menningu?  

- Hvers vegna eru Íslendingasögur lesnar í grunnskólum? Finnst þér það 

mikilvægt? Hvers vegna/ hvers vegna ekki? 

 



 

 

 

 

Ormstunga 
 

Kennarahandbók 

Um verkefnið 

Ormstunga er kennsluefni í íslensku sem sameinar lestur Gunnlaugs sögu ormstungu 

og ritun. Nemendur vinna ritunarverkefni samhliða sögunni, í stað þess að svara 

spurningum úr hverjum kafla. Hverjum kafla fylgir eitt eða tvö ritunarverkefni. 

Ritunarverkefnin tengjast efni kaflanna ekki alltaf beint en þau dýpka skilning 

nemenda á sögunni, einkennum Íslendingasagna og ýmsum samfélagslegum þáttum.  

 

Framkvæmd 

Sagan er lesin þannig að einn kafli er lesinn í einu. Nemendur geta annað hvort lesið 

kaflann heima eða í kennslustund. Ef nemendur lesa kaflann í kennslustund geta þeir 

lesið í hljóði á sínum hraða eða skipst á að lesa upphátt hver fyrir annan. Einnig getur 

kennari lesið og nemendur fylgjast með textanum á meðan.  

     Með hverjum kafla fylgir eitt eða tvö ritunarverkefni. Ef tvö ritunarverkefni fylgja 

kafla er ekki nauðsynlegt að nemendur geri bæði verkefnin. Kennari getur valið hvaða 

verkefni nemendur eiga að gera eða leyft nemendum að velja verkefni. Sum verkefni 

eru hópverkefni og þá er hægt að skipta verkefnum á milli hópa. 

     Texti sögunnar getur verið tormeltur fyrir ungt fólk og áður en nemendur byrja á 

ritunarverkefnunum fer kennari yfir efni kaflans í stuttu máli og tryggir að nemendur 

skilji öll orð í textanum. Í hverjum kafla kennsluefnisins er blár rammi sem ber titilinn 

Hvað þýðir þetta? Í honum eru orð sem margir gætu þurft útskýringu á eða haft 

gaman af að nota. Hér í kennsluleiðbeiningunum fylgja með útskýringar á orðunum 

samkvæmt íslenskri orðabók. Fyrir neðan bláa rammann er annar hvítur þar sem 

nemendur geta skrifað fleiri orð sem þeir skilja ekki eða vilja fá nánari útskýringu á. 

Mælt er með því að nemendur séu látnir fletta orðunum upp í orðabókum áður en 

farið er yfir hvað orðin þýða. Það er góð æfing fyrir nemendur að nota handbækur. 

Kennari ætti að benda nemendum á að þeim sé alltaf frjálst að spyrja ef það er 

eitthvað þeir skilja ekki.  

     Þegar búið er að fara yfir orðin í bláu römmunum, önnur orð sem nemendur finna 

og efni kaflans eiga nemendur að lesa textann Til umhugsunar sem fylgir hverjum 

kafla. Textinn tengir verkefnin við söguna. Í hverjum texta eru spurningar sem 

nemendur geta velt fyrir sér í hljóði eða tveir saman. Einnig er hægt að nota textann 

til umræðna og beina spurningunum til bekkjarins. 

 

Einstaklingsmiðun 

Nemendur eru misjafnlega staddir þegar kemur að ritun. Margar ástæður eru fyrir því 

að nemendur gætu átt erfitt með ritun, til dæmis lesblinda, skrifblinda, 

lesskilningserfiðleikar og athyglisbrestur. Einnig geta nemendur haft annað móðurmál 

en íslensku. Kennari þekkir sína nemendur og veit hvað hentar þeim best. Nemendur 

verða því að fá að leysa verkefnin eins og þeim hentar best, til dæmis hentar sumum 

betur að fá að skrifa þau alltaf upp í tölvu á meðan aðrir nemendur geta stundum 

handskrifað þau og stundum skrifað upp í tölvu. Kennari getur líka haft frjálsar hendur 

með hversu löng hann vill að verkefnin séu og hversu mikið vægi hvert verkefni hefur. 

Sumir nemendur gætu átt erfitt með að byrja á verkefni á meðan aðrir eiga ekki í 

neinum vandræðum með það. Hér í kennsluleiðbeiningunum er að finna tillögur að 

kveikjum og aðferðum sem kennari getur notað til að koma nemendum af stað. 

 

Fjölgreindakenning 

Kennsluefnið er unnið með hliðsjón af fjölgreindakenningu Howards Gardner. Í stuttu 

máli fjallar kenningin um að til séu átta mismunandi greindir sem allir hafa. Menn eru 

missterkir á greindarsviðunum átta og við erum alltaf að nota einhverja af 

greindunum, og alltaf fleiri en eina (nema í undantekningartilvikum). Greindirnar eru: 

málgreind, rök- og stærðfræðigreind, rýmisgreind, líkams- og hreyfigreind, 

tónlistargreind, samskiptagreind, sjálfsþekkingargreind og umhverfisgreind 

(Armstrong, T., 2001, 13-14). Verkefnin voru samin með hliðsjón af 

fjölgreindakenningunni, þannig að verkefnin höfða til mismunandi greindarsviða. Hér í 

kennsluleiðbeiningum er tekið fram hvaða greind verkefnin reyna mest á. Að 

sjálfsögðu reyna þó öll verkefnin mest á málgreind. 

 

Tengsl við önnur fræði 

Ormstunga er unnin með hliðsjón af íslenskuhluta aðalnámskrár grunnskóla (2007) og 

almennum hluta aðalnámskrár (2011). Í almennum hluta aðalnámskrár er lögð 

áhersla á að nemendur fái kost á að vinna á skapandi hátt og fjalla um málefni á borð 

við jafnrétti og mannréttindi (Mennta- og menningarmálaráðuneytið, 2011, 14). 

Ormstunga er einnig unnin út frá kenningum Jean Piaget um stig formlegra aðgerða. 

Á stigi formlegra aðgerða breytist hugsun unglinga sem gerir það meðal annars að 

verkum að ályktunarhæfni þeirra eykst . Út frá kenningum Piaget og fleiri fræðimanna 

hefur verið þróuð hugsmíðahyggja. Samkvæmt hugsmíðahyggjunni eiga nemendur að 

vera virkir í eigin námi og fá skilning á því að hægt er að nálgast sama viðfangsefni út 

frá mörgum sjónarhornum. Hugtök verða því ekki skilgreind í öll skipti fyrir öll, 

heimurinn er ekki bara í svörtu og hvítu (Aldís Guðmundsdóttir, 167-172).  

  



 
 

6 
 

1. kafli: Ættfræði og sjálfslýsing 

Þorsteinn Egilsson er kynntur til sögunnar. Fjallað er um ætterni hans og sagt er frá 

helstu persónueinkennum hans, útliti og hæfileikum.  

hersir: Héraðshöfðingi í Noregi á söguöld. 

afarmenni: Afburðamaður að afli (eða viti). 

vígur: Vopnfær, sá sem dugir í bardaga. Sá sem dugir, kann, er fær um, vígur á margt.  

búandmaður: Bóndi, ábúandi á jörð. 

skörungur: Vaskur maður, karlmenni, kempa, maður sem sópar að, atkvæðamikill karl 

eða kona. Forsprakki, leiðtogi (forn merking). Athugið notkun myndmáls: Skörungur 

er verkfæri sem lætur eld blossa, en það geta leiðtogar líka gert á táknrænan hátt. 

Hugmyndir að umræðum út frá textanum Til umhugsunar: 

 Hægt er að spyrja nemendur hvaða hetjur þau þekkja og hvernig þeim er lýst. 

Eru allar lýsingarnar jákvæðar eða hafa hetjurnar einhverja galla? Eru 

hetjurnar myndarlegar og í flottum fötum? Hvers konar hæfileika hafa þær? 

Verkefni 1 

Skrifaðu stutta lýsingu á sjálfum/sjálfri þér í anda Íslendingasagna. Byrjaðu á því að 

rekja ættir þínar stuttlega. Þú getur notað Íslendingabók (www.islendingabok.is) þér 

til hjálpar eða þú getur fengið einhvern úr fjölskyldunni til að aðstoða þig. Lýstu svo 

eiginleikum þínum og nánustu fjölskyldumeðlima. Þú mátt ýkja svolítið ef þú vilt. 

Skoðaðu fyrsta kaflann vel.  

Ef nemendur vita ekki mikið um ættir sínar og geta ekki fengið aðstoð við verkefnið 

heima fyrir er hægt að láta þá leggja meiri áherslu á eiginleika sína. 

Hægt er að sýna nemendum dæmi um lýsingar: 

„Guðrún heitir stúlka. Hún er Jónsdóttir, Gunnarssonar, Kristjánssonar. Guðrún er 

þrettán vetra, ljós á hár og lágvaxin. Hún býr við Miklubraut í Reykjavík. Hún er 

íþróttakona mikil og fær í fimleikum. Hún spilar á píanó og er afar góð í því.“ 

„Ég er strákur og ég heiti Hrafn. Ég er Guðmundsson, Ragnarssonar, Sigurðarsonar. 

Móðir mín er Guðrún Ingvarsdóttir, Jónssonar, Lárussonar. Ég bý á Egilsstöðum. Ég er 

hávaxinn og með dökkt hár. Ég er góður í fótbolta og mér finnst gaman í tölvuleikjum. 

Ég er góður í að teikna en lélegur í stærðfræði.“ 

 Markmið: Að nemendur kynnist persónulýsingum Íslendingasagna. 

 Fjölgreindir: Málgreind, sjálfsþekkingargreind. 

2. kafli: Draumar og örlög 

Þorsteinn lætur illa í svefni. Bergfinnur vill vita hvað Þorstein hafi dreymt. Hann segir 

Bergfinni frá draumi sínum. Bergfinnur ræður drauminn og segir að Þorsteinn eigi eftir 

að eignast dóttur, og að keppt verði um ástir hennar. 

kaupstefna: Markaður, vörusýning. 

Austmaður: Norðmaður. 

húskarl: Vinnumaður, hirðmaður.  

landseti: Leiguliði. 

páll: Spaði til að stinga með hnausa, einhvers konar reka með litlu þykku blaði (úr 

járni eða járnslegnu tré). 

reka: Skófla. 

karldyr: Aðaldyr. 

að leggja fæð á einhvern: Að líka illa við einhvern. Orðið fæð merkir fálæti eða óvild. 

Hugmyndir að umræðum út frá textanum Til umhugsunar: 

 Hægt er að spyrja nemendur hvort þeir trúi að draumar geti sagt fyrir um 

framtíðina. Gott er að taka fram í umræðum um verkefnið að 

draumaráðningar nútímans eiga þó lítið skylt við draumaráðningar 

Íslendingasagnanna, en þar eru draumar hluti af frásagnartækni.  

 Einnig er hægt að spyrja nemendur hvort þeir þekki einhver fleiri dæmi úr 

bókmenntum, kvikmyndum eða leikritum þar sem draumar eru notaðir til að 

gefa vísbendingar um komandi atburði. 

Verkefni 2 

Skrifaðu niður draum sem þig hefur dreymt nýlega eða þú manst vel eftir. Náðu þér 

svo í draumaráðningabók og flettu upp öllum aðalatriðum sem koma fram í 

draumnum. Ef þú þekkir einhvern sem kann að ráða drauma máttu líka spyrja hann. 

Skrifaðu svo niður hvað draumurinn þinn táknar. Gæti hann verið fyrirboði einhvers 

atburðar í lífi þínu? 

 

Draumaráðningabækur ætti vera hægt að nálgast á öllum bókasöfnum. Einnig er hægt 

að nota vefsíðuna www.draumur.is. Til að byrja með gætu nemendur þurft hjálp með 

að finna efnisorð til að fletta upp. Kennari getur tekið lítið dæmi fyrir nemendur: 

„Dæmi um draum: Mig dreymdi einu sinni að ég væri í fótbolta við kött. Mér fannst 

það svolítið skrýtið. Svo heyrði ég mikil óhljóð og leit til himins. Þar var stór, 

appelsínugul flugvél að fljúga yfir. Þegar ég leit aftur niður var kötturinn kominn alveg 

upp að mér og ég vaknaði.“ 

Í þessum draumi gætu efnisorðin verið: Bolti, köttur, appelsínugult, flugvél. Sé 

efnisorðunum flett upp á www.draumur.is fæst merking þessara fyrirbæra í draumi: 

Bolti: Knattspyrna er fyrir góðu. 

Köttur: Í flestum tilvikum er það fyrir illu að dreyma ketti. Kettir merkja svikula 

elskhuga, öfund, illmælgi og alls kyns leiðindi. 

Appelsínugult: Appelsínugulur litur er merki um þrá dreymandans til að njóta lífsins. 

Hann merkir einnig von, vináttu, lífsþorsta og ný áhugamál. Eitthvað nýtt og 

spennandi gæti verið handan við hornið. 

Flugvél: Að dreyma flugvél sem sveimar fyrir ofan mann er fyrir mikilli breytingu á 

lifnaðarháttum. 

     Hægt væri að ráða þennan draum á marga vegu út frá þessum upplýsingum en til 

dæmis mætti ráða hann þannig að dreymandinn lendi í einhverjum leiðindum, til 

dæmis skilnaði við maka eða að góður vinur verður óvinur. Þetta leiðir til breytinga á 

lifnaðarháttum sem er kannski betra eftir allt saman. Nú getur dreymandinn notið 

lífsins og eignast nýja vini og áhugamál. 

 Markmið: Að nemendur kynnist örlagaspám Íslendingasagna. Að nemendur 

æfist í að fletta upp í handbókum og vinna með upplýsingar úr þeim. 

 Fjölgreindir: Málgreind, sjálfsþekkingargreind. 

3. kafli: Umhverfið  

Helga hin fagra fæðist og henni er komið í fóstur án vitundar Þorsteins. Sex árum 

seinna kemst Þorsteinn að hinu sanna og tekur hana með sér heim að Borg.  

siðvandi: Venja, siður, háttur 

ómagi/ómegð: Ómagi er persóna sem getur ekki unnið fyrir sér sjálf, til dæmis barn 

eða gamalmenni. Að vera í ómegð er að vera í stöðu ómaga. 

söðull: Sætisumbúnaður á baki reiðskjóta, í nútímamáli einkum handa konum til að 

hafa báða fætur sömu megin hestsins, í ýmsum samböndum þó (og í eldra máli) um 

reiðtygi bæði karla og kvenna, samanber hnakkur. 

að nenna (forn merking): Að hafa vilja til, skeyta einhverju, tíma einhverju. 

í öndvegi: Í tignarsæti, hásæti fyrir 2-3, í sæti húsráðanda. 

Hugmyndir að umræðum út frá textanum Til umhugsunar: 

 Í verkefninu hér á eftir fara nemendur í göngutúr um nágrennið og velta fyrir 

sér hvernig landið hefur breyst. Áður en farið er í göngutúrinn er gott að skapa 

umræður með bekknum þar sem þeir velta fyrir sér hvað gæti hafa breyst og 

kennari minnir á hvað nemendur eiga að hafa í huga í göngutúrnum. Einnig er 

hægt að skipta nemendum í hópa og láta hvern hóp fjalla um ákveðið 

viðfangsefni. Dæmi um umræðuefni í göngutúrnum eru hér fyrir neðan 

verkefnislýsinguna. 

Verkefni 3 

Nú farið þið í göngutúr og veltið því fyrir ykkur hvernig landið leit út á þeim tíma sem 

sagan gerist. Ætli landnámsmenn hafi búið á heimasvæði ykkar? Vinnið saman í litlum 

hópum og skrifið stutta skýrslu um göngutúrinn. Ef þið tókuð myndir skulið þið setja 

þær inn í skýrsluna og skrifa við þær hvað þið haldið að hafi breyst á svæðinu sem þær 

eru teknar. 

Aðstæður eru vissulega misjafnar eftir því hvar er farið í göngutúr, en þá er unnið með 

þá þætti sem eru til staðar í nágrenninu. Það er upplagt að skipta nemendum í litla 

hópa og leyfa þeim að taka myndir sem nota á í skýrsluna. Þá geta þeir skrifað við 

myndirnar hvað þeir haldi að hafi breyst á tilteknu svæði. Hér eru nokkrar tillögur að 

atriðum sem hægt er að ræða um í göngutúrnum: 

Ef vitað er um einhverjar persónur Íslendingasagna eða landnámsmenn sem bjuggu á 

svæðinu ykkar er upplagt að spyrja nemendur hvað þeir vita um þá og ræða 

landslagið að einhverju leyti út frá þeim. 

Ef gengið er meðfram sjó: Ætli sjávarlínan hafi verið á sama stað? Hvort haldið þið að 

sjórinn hafi gengið lengra inn á land fyrir 1000 árum eða að landið hafi horfið meira í 

sæ á síðustu 1000 árum? Hvernig ætli mönnum hafi gengið að koma skipum að landi? 

Tré, gróður: Hvort ætli hafi verið fleiri eða færri tré á Íslandi á landnámstímanum? En 

hvað með tegundirnar, ætli það hafi verið fleiri eða færri gróðurtegundir? Í hvað 

notuðu menn tré og gróður á þessum tíma? 

Gengið fram hjá húsum: Hvers konar húsum bjuggu menn í? Voru þau stór eða lítil? 

Hvað ætli hafi búið margir á hverju heimili? Var einhvers konar þéttbýli? 

Dýralíf: Ætli dýrategundum hafi fækkað eða fjölgað? Af hverju? Hvað borðuðu menn á 

þessum tíma? Voru menn með húsdýr og gæludýr? 

Veður: Ætli veðrið hafi verið eins og það er á okkar tíma? Ætli það hafi verið kaldara 

eða hlýrra, mildara veður eða verra veður? 

 Markmið: Að nemendur geri sér betur grein fyrir þeim tíma sem sagan gerist á 

og velti fyrir sér hvernig sögusviðið gæti hafa litið út. Að nemendur velti fyrir 

sér hvernig var að búa á Íslandi fyrir 1000 árum. 

 Fjölgreindir: Málgreind, umhverfisgreind, rýmisgreind, samskiptagreind, 

líkams- og hreyfigreind.  

4. kafli: Ferðalög í fortíð og nútíð 

Illugi Hallkelsson og Gunnlaugur ormstunga eru kynntir til sögunnar. Sagt er frá ósætti 

þeirra sem leiðir til þess að Gunnlaugur fer að Borg og kynnist Helgu. 

frumvaxta: Á unga aldri (14-18 ára), nýlega fullvaxta. 

bráðger: Bráðþroska, fljótger, bráðlyndur. 

skapfelligur: Hæfilegur, eðlilegur. 

miðmjór: Mittisgrannur. 

fararefni: Ferðaútbúnaður, peningar til ferðalags. 

að fastna sér konu: Að trúlofast konu. 

Hugmyndir að umræðum út frá textanum Til umhugsunar: 

 Hér má til dæmis ræða um landnám Íslands, samskipti milli landa og flutning á 

dýrum og vörum. Einnig er hægt að ræða um hverjir það hafi helst verið sem 

ferðuðust á milli landa og í hvaða tilgangi. 

Verkefni 4 a) 

Þú ert staddur/stödd á Íslandi árið 1000 og þig langar að fara til Noregs. Þú mátt ráða 

á hvaða aldri þú ert, hvort þú ert karl eða kona, rík/ur eða fátæk/ur, ung/ur eða 

gamall/gömul. Skrifaðu ferðasögu sem fjallar um ferð þína frá því þú leggur af stað að 

heiman og þangað til þú ert komin/n á áfangastað. Segðu frá því hvernig þú kemst 

milli staða, hvað þú tekur með þér, hvernig þú fjármagnar ferðina og hverjir fara með 

þér. Hvernig nesti tekur þú með, hvernig fötum klæðist þú og hvernig er aðbúnaður 

um borð í skipinu? Hvað tekur ferðalagið langan tíma? Taktu líka fram hvort þú saknir 

einhverra ástvina á leiðinni, hvort allir lifi ferðina af og hvort þú ætlir að koma aftur 

heim til Íslands.  

Kennari getur sýnt nemendum myndir af víkingaskipum, en þær er einfalt að finna á 

www.google.is undir leitarorðunum „viking ship“. Á www.youtube.com má finna 

myndbönd um víkingaskip undir sömu leitarorðum.   

Verkefni 4 b) 

Vinnið saman nokkur í hóp og skipuleggið ferð til Noregs í nútímanum. Ákveðið hvað 

þið ætli að vera lengi, hvar í Noregi þið ætlið að vera og hvað þið ætlið að gera og 

skoða. Hvað kostar svona ferðalag? Þið getið athugað verð á flugi og gistingu á 

netinu, jafnvel skoðað hvað miðar í skemmtigarða og á söfn kosta og áætlað gróflega 

hvað kostar að borða og versla. Hópurinn skrifar kynningu á ferðalaginu þar sem 

þessar upplýsingar koma fram. Látið endilega fylga með myndir af áfangastaðnum. 

Nemendur þurfa aðgang að tölvum fyrir þetta verkefni og hugsanlega þurfa þeir 

einhverja leiðsögn um hvar er hægt að skoða flugmiða og hótel. Annars ættu þeir að 

geta unnið verkefnið tiltölulega sjálfstætt. Hægt er að láta hópana halda kynningu um 

ferðalögin sín fyrir aðra nemendur. 

 Markmið: Að nemendur geri sér grein fyrir að samgöngur voru mun erfiðari á 

tíma sögunnar heldur en í dag. Að nemendur velti fyrir sér hvernig félagslegar 

aðstæður hafa áhrif á lífskjör fólks. Að nemendur velti fyrir sér hversu mikla 

skipulagningu þurfti til að leggja upp í ferð til annars lands og hversu mikil 

áhætta fólst í því. Að nemendur kynnist því hvað felst í skipulagningu 

utanlandsferðar í nútímanum, og hvað slík ferð kostar. 

 Fjölgreindir: Málgreind, rök- og stærðfræðigreind, sjálfsþekkingargreind, 

rýmisgreind.  

5. kafli: Félagsleg staða  

Hrafn Önundarson er kynntur til sögunnar. Þorsteinn samþykkir að Helga verði 

heitkona Gunnlaugs. Gunnlaugur er að fara til útlanda en þau munu giftast ef hann 

verður kominn heim innan þriggja ára. 

goðorð: Mannaforráð, veldi og embætti goða, þar með lögréttuseta á alþingi og 

dómnefna á vorþingum og alþingi. 

sel: Útihús í högum langt frá bæjum þar sem búfénaður er látinn ganga á sumrin. 

að vera óráðinn: Að vera óákveðinn. 

heitkona: Kona sem hefur (án festa eða trúlofunar) heitið unnusta sínum eiginorði. 

Hugmyndir að umræðum út frá textanum Til umhugsunar: 

 Hér má byrja umræður um stéttaskiptingu sem nemendur halda svo áfram 

með í litlum hópum. Einnig má hér ræða um persónu Gunnlaugs, hvað segir 

það um skapgerð hans þegar hann rotar smalamanninn? 

Verkefni 5 a) 

Ræðið saman í litlum hópum. Hvers vegna vildi bóndinn fá bætur þegar 

smalamaðurinn var rotaður? Hefði smalamaðurinn frekar átt að fá einhverjar bætur? 

Hvers vegna var lögð svona mikil áhersla á að menn væru auðugir og efnilegir? Var 

stéttaskipting á Íslandi á þessum tíma? Ef svo er, hvernig kemur hún fram í sögunni? 

Hverjir hafa völdin? 

     Hópurinn skilar niðurstöðum sínum í samfelldu máli. Athugið að gott getur verið að 

skrifa niðurstöðurnar á punktaformi áður en samfelldur texti er skrifaður. 

Verkefni 5 b) 

Ræðið saman í litlum hópum. Er stéttaskipting í heiminum í dag? En á Íslandi? Ef svo 

er, hvernig kemur hún fram? Á að vera stéttaskipting í heiminum? 

     Hópurinn skilar niðurstöðum sínum í samfelldu máli. Athugið að gott getur verið að 

skrifa niðurstöðurnar á punktaformi áður en samfelldur texti er skrifaður. 

 



 
 

15 
 

Þessi verkefni snúast um skoðanir nemenda og því er best að láta þá ræða saman og 

vinna verkefnin út frá sínum skoðunum. Hægt er að láta um helming hópanna vinna 

verkefni a) og hinn helminginn verkefni b). Svo geta hóparnir kynnt niðurstöður sínar 

fyrir bekknum, en skilað kennara skriflegum niðurstöðum. 

 Markmið: Að nemendur geri sér grein fyrir að stéttaskipting hefur fylgt 

manninum lengi og finnst alls staðar í heimunum. Að nemendur séu 

meðvitaðir um að það ríkir stéttaskipting hér jafnt og annars staðar. Að 

nemendur geri sér grein fyrir því að stéttaskipting er samfélagslegt vandamál. 

 Fjölgreindir: Málgreind, samskiptagreind. 

6. kafli: Slúðurfréttir og auglýsingar   

Gunnlaugur fer til Noregs og reitir Eirík Hákonarson jarl til reiði. Jarlinn þyrmir lífi hans 

en bannar honum að koma aftur til Noregs. 

föðurleifð: Jörð sem faðir einhvers átti. 

leistbrækur: Brækur með áföstum leistum (sokkum). 

sullur: Kýli, bólga, ígerð. 

hallkvæmur: Nytsamur, hentugur, gagnlegur.  

að gefa einhverjum grið: Að þyrma lífi einhvers, að hlífa einhverjum. 

Hugmyndir að umræðum út frá textanum Til umhugsunar, verkefni a): 

 Hér er hægt að láta nemendur velta fyrir sér af hverju slúðurfréttir eru 

stundum mest lesnu fréttirnar á vefmiðlum dagblaðanna þrátt fyrir að úti í 

heimi geisi stríð, og glæpir og mannréttindabrot séu framin á hverjum degi. 

Erum við að hvíla okkur á slæmum fréttum eða er manneskjan svona forvitin 

að eðlisfari? Einnig er hægt að fjalla um það hvernig slúðursögur eru oft 

notaðar gegn fólki, til að koma höggi á það og sverta mannorð þeirra. Um 

hverja eru helst sagðar slúðursögur og hverjir hagnast á slúðursögum? Þá er 

hægt að benda nemendum á það að slúðursögur hafa fylgt manninum lengi, 

eins og sést í þessum kafla sögunnar. 

Verkefni 6 a) 

Settu þig í spor slúðurfréttamanns í Noregi sem fylgist náið með lífi jarlsins og færir 

lesendum sífelldar fréttir af honum. Það ber yfirleitt lítið til tíðinda hjá jarlinum og þú 

átt fullt í fangi með að ýkja hversdagslega atburði í lífi hans svo hægt sé að gera 

spennandi fréttir. Þú verður því alveg himinlifandi þegar Gunnlaugur ormstunga 

kemur í heimsókn og móðgar jarlinn svo mikið að hann bannar Gunnlaugi að koma 

aftur til Noregs. Nú hefurðu loksins frábæra frétt um jarlinn. Skrifaðu stutta frétt í 

slúðurfréttastíl um það þegar Gunnlaugur reitir jarlinn til reiði. 

Líklega hafa langflestir ef ekki allir nemendur lesið fjöldann allan af slúðurfréttum. 

Hægt er að byrja á því að sýna nemendum nokkrar slúðurfréttir af netinu sem kveikju. 

Margar slúðurfréttir er til dæmis að finna undir flokknum „Lífið“ á www.visir.is og 

„Fólk“ á www.mbl.is. Einnig er hægt að leita að slúðurfréttum á Google. Leitarorðin 

„réðst á ljósmyndara“ skila til dæmis mörgum niðurstöðum sem hægt væri að nota. 

Hugmyndir að umræðum út frá textanum Til umhugsunar, verkefni b): 

 Hér er hægt að benda á það að klæðaburður hefur líklega mótast af notagildi 

áður fyrr. Það þurfti hlý föt sem voru hentug til flestra daglegra starfa. Ríkt fólk 

þurfti ekki að vinna og gat því klæðst skrautlegri fatnaði. Einnig má benda á 

það að framboð og úrval á efnum var mjög takmarkað. Hægt er að ræða um 

hvaðan menn fengu efni í föt. 

Verkefni 6 b) 

Finndu upplýsingar á netinu um fatnað fólks í kringum árið 1000. Þú getur einnig 

skoðað bækur á bókasafninu. Leitaðu bæði að textalýsingum og myndum. 

Fáðu karton hjá kennaranum og búðu til tískuauglýsingu fyrir fatnað í kringum árið 

1000. Lýstu klæðnaðinum vel og myndskreyttu auglýsinguna að vild, til dæmis með 

því að prenta út myndir eða teikna. 

Hægt er að finna upplýsingar og myndir á netinu. Hér eru nokkrir tenglar á vefi sem 

geyma upplýsingar um klæðnað víkinga: 

- http://www.fva.is/harpa/sagnavefur/klaednadur/index_fatnadur.html 

- http://www.ismennt.is/not/hrefnabj/html/fatnadur.htm 

- http://visindavefur.hi.is/svar.asp?id=4272 

- http://www.thjodminjasafn.is/media/adofinni/6.1_Kladnadur_og_tiska-crop-small.pdf 

Í Google myndaleit má til dæmis finna myndir af klæðnaði undir leitarorðunum 

„viking clothing“ -  „Egill Skallagrímsson“ – „Gunnar á Hlíðarenda“. Kennari getur líka 

skoðað upplýsingar og myndir með bekknum á skjávarpanum ef það hentar betur. 

Þegar nemendur eru búnir að skoða fatnaðinn fá þeir blöð eða karton hjá kennara og 

búa til tískuauglýsingu fyrir víkingaföt. Nemendur geta myndskreytt veggspjöldin en á 

þeim verður líka að vera greinargóð skrifleg lýsing á klæðnaðinum. Nemendur geta til 

dæmis skoðað auglýsingar í dagblöðum sem fyrirmyndir. Auglýsingarnar eru svo 

hengdar upp í stofunni.  

     Einnig er hægt að sýna nemendum atriði úr kvikmyndum sem eiga að gerast á 

þessu tímabili. Í sumum myndum er lögð mikil áhersla á búninga en í öðrum er 

heimildavinnan ekki góð. Það gæti því verið ein útfærsla á verkefninu að láta 

nemendur rannsaka það hvort lýsingar á klæðnaði víkinga og klæðnaður þeirra í 

kvikmyndum fer saman. 

 Markmið: Að nemendur fái að vinna með ólíkar textagerðir á meðan þeir 

vinna með efni sögunnar. Að nemendur kynnist klæðaburði víkinga. 

 Fjölgreindir: Málgreind, rýmisgreind.  

7. kafli: Hugleiðing   

Gunnlaugur fer til Englands, skorar Þórorm á hólm og drepur hann. Aðalráður 

Játgeirsson Englandskonungur biður Gunnlaug að koma aftur til sín eftir ár því hann 

er svo góður bardagamaður. 

skarlatsskikkja: Skikkja úr vönduðum erlendum ullarvefnaði (í ýmsum litum, oft 

rauðar). 

hlaðbúinn: Búinn hlaði (gullsaumuðum borða). 

torveldlegur: Óárennilegur. 

meðalkafli: Handfang á sverði. 

Hugmyndir að umræðum út frá textanum Til umhugsunar: 

 Hér er hægt að ræða um hvort allt er satt í bókum og kvikmyndum sem byggja 

á sönnum atburðum. Gott er að benda á að sá sem skrifar getur haft töluverð 

áhrif á söguþráðinn. Einnig má í þessu tilliti ræða um sjálfsævisögur. Segja 

menn alltaf satt og rétt frá þar eða breyta menn kannski sumum atriðum sér í 

hag? En er það sannleikur að breyta ekki neinu en sleppa viðkvæmum 

atriðum? 

Verkefni 7 

Opnið Íslendingabók (www.islendingabok.is). Kennarinn getur opnað sinn aðgang og 

leyft ykkur að sjá á skjávarpanum. Leitið að öllum aðalpersónum í bókinni. Í 

Íslendingabók sjáið þið hvenær þær eru fæddar og helstu upplýsingar um fjölskyldur 

þeirra, til dæmis nöfn systkina og foreldra. 

     Veltu því fyrir þér hvort að atburðir sögunnar gætu verið sannir. Hafðu í huga að 

sagan er skrifuð að minnsta kosti 200 - 300 árum eftir að hún á að gerast. Hvaða áhrif 

hefur það á trúverðugleika sögunnar? Hvaða áhrif hefur það á söguna að persónurnar 

voru til í alvörunni? Hvers vegna eru þessar sögur merkilegar fyrir þjóðina? Skrifaðu 

niður stutta hugleiðingu út frá hugmyndum þínum. 

Kennari opnar sinn aðgang á Íslendingabók (www.islendingabok.is) á skjávarpa og 

leitar að öllum aðalpersónum sögunnar. Gott er ef kennari er búinn að undirbúa sig 

áður svo að allar persónurnar finnist örugglega. Kennari og nemendur skoða 

fæðingar- og dánarártöl persóna og skoða fjölskylduhagi þeirra. Kennari og nemendur 

ræða um það að þessar persónur séu líklega forfeður eða að minnsta kosti skyldir 

mörgum í kennslustofunni. Ef nemendur hafa aðgang að Íslendingabók geta þeir 

athugað hvort þeir geta rakið ættir sínar til sögupersónanna. 

 Markmið: Að nemendur geri sér grein fyrir að Íslendingasögur eru mikilvægur 

þáttur af menningararfi þjóðarinnar, þær segja frá forfeðrum okkar. Að 

nemendur velti fyrir sér hvort sögurnar séu endilega sannar þó þær segi frá 

manneskjum sem voru til í alvörunni. Að nemendur velti fyrir sér áhrifum 

höfundar á bókmenntaverk sem byggir á sönnum atburðum. 

 Fjölgreindir: Málgreind, sjálfsþekkingargreind. 

8. kafli: Konungar   

Gunnlaugur fer til Írlands, Orkneyja og Svíþjóðar. Hann semur gott kvæði um jarlinn í 

Noregi og má koma þangað aftur. 

knörr: Norrænt skip, einkum til flutninga og langferða, breiðara og borðhærra en 

langskip og betur fallið til úthafssiglinga. 

bragarlaun: Laun fyrir ort kvæði. 

einurð: Trúmennska, hollusta, hreinskilni. 

friðland: Griðastaður. 

Hugmyndir að umræðum út frá textanum Til umhugsunar: 

 Hér má til dæmis fjalla um konungsfjölskyldur í nágrannaríkjum okkar. Hafa 

konungsfjölskyldurnar mikil völd í dag? Hver eru hlutverk þeirra?  

Verkefni 8 a) 

Veldu þér einn konung eða jarl sem komið hafa við sögu hingað til. Finndu upplýsingar 

um hann á netinu og skrifaðu stutta greinargerð um hann. Þetta eru þeir konungar og 

jarlar sem komið hafa við sögu: Eiríkur Hákonarson, Sveinn Hákonarson, Aðalráður 

Játgeirsson, Sigtryggur Ólafsson, Sigurður Hlöðvisson og Sigurður jarl í Gautalandi. 

Mundu að taka fram hvar þú fékkst heimildirnar. 

Verkefni 8 b) 

Ímyndaðu þér að þú fáir að vera kóngur eða drottning í einn dag. Lýstu því hvernig 

dagurinn þinn yrði. Hvað myndirðu gera? Hvernig væri höllin þín? Myndurðu nýta þér 

tækifærið og breyta einhverju í landinu? Finnst þér réttlátt að konungar eða 

drottningar fái þessi forréttindi bara vegna þess að þau fæðast inn í ákveðna 

fjölskyldu? 

 Markmið: Að setja Gunnlaugs sögu ormstungu í sögulegt samhengi. Að 

nemendur velti fyrir sér hlutverki og stöðu kóngafólks áður fyrr og í dag. 

 Fjölgreindir: Málgreind, sjálfsþekkingargreind.  

9. kafli: Ljóðlist  

Gunnlaugur fer til Uppsala í Svíþjóð. Hrafn og Gunnlaugur verða vinir en svo verða 

þeir ósáttir. Hrafn heitir því að hefna sín á Gunnlaugi. Hann fer heim og sannfærir 

Þorstein um að leyfa sér að giftast Helgu ef Gunnlaugur komi ekki heim á tilsettum 

tíma. 

stórráð: Ráðrík, einráð, drottnunargjörn. 

hræpa: Hrópa einhvern út, ófrægja, níða. 

rógur: Ófriður, bardagi. 

Hugmyndir að umræðum út frá textanum Til umhugsunar: 

 Hér er hægt að ræða um aðstæðubundna málnotkun. Hvað má segja og hvað 

má ekki segja í vissum aðstæðum? Hvers vegna er sumt sem er viðeigandi í 

ákveðnum félagsskap óviðeigandi í öðrum? Tölum við eins við félaga okkar og 

ömmu og afa? 

Verkefni 9 

Ímyndaðu þér að einhver sem þú þekkir (til dæmis foreldrar, systkini, ættingi, vinur, 

kennari eða bæjar-/borgarstjórinn) bjóðist til að gefa þér glænýjan síma ef þú yrkir 

fallegt ljóð um hann/hana. 

Semdu ljóð um viðkomandi þar sem þú telur upp kosti manneskjunnar. 

Gott er að byrja á því að ræða við nemendur um hvaða hlutverk kveðskapur hefur í 

sögunni. Gott væri að nemendur hefðu aðgang að ljóðabókum til að skoða og fá 

hugmyndir að formi ljóðsins.  

 Markmið: Að nemendur vinni með ólíka texta. Að nemendur semji ljóð og geri 

sér grein fyrir hversu mikilvægt það er fyrir Gunnlaug ormstungu að vera gott 

skáld. 

 Fjölgreindir: Málgreind, sjálfsþekkingargreind.  

10. kafli: Kynhlutverk 

Gunnlaugur fer aftur til Englands og fær ekki að fara þaðan strax. Hann kemur til 

Íslands skömmu fyrir brúðkaup Hrafns og Helgu en lendir í bardaga sem tefur hann. 

Hann kemur heim í Borgarfjörð sama dag og brúðkaupið er en treystir sér ekki til þess 

að mæta, hann er slasaður eftir bardagann. 

ógjörla: Varla, ógreinilega, ónákvæmt. 

að selja einhverjum sjálfdæmi: Að skuldbinda sig til að hlíta þeim dómi er gagnaðili 

kveður upp sjálfur. 

Hugmyndir að umræðum út frá textanum Til umhugsunar: 

 Hægt er að ræða um kynhlutverk nútímans og hvort þau hafa breyst eitthvað 

síðan foreldrar eða afar og ömmur nemenda voru ung. Til dæmis er hægt að 

spyrja nemendur um hvernig þeim finnist verkaskipting heimilis eiga að vera, 

hvaða störf eiga konur að vinna og hvaða störf eiga karlar að vinna?  

Verkefni 10 a) 

Ræðið saman í litlum hópum um stöðu kvenna og hlutverk þeirra í sögunni. Hér eru 

nokkur atriði sem þið skulið hafa í huga: 

- Hvers vegna eru svona fáar konur í sögunni? 

- Hvaða hlutverki gegna konurnar í sögunni? 

- Hvaða áhrif hafa konur á atburðarás sögunnar? 

- Hvers vegna kom Jófríður Helgu í fóstur hjá Þorgerði? 

- Hvers vegna fékk Helga ekki að ráða neinu um það hverjum hún giftist? 

Kannski dettur ykkur eitthvað fleira í hug varðandi konur í Gunnlaugs sögu eða á þeim 

tíma sem sagan gerist. Hvað finnst ykkur?  

     Hópurinn skilar niðurstöðum sínum í samfelldu máli. Athugið að gott getur verið að 

skrifa niðurstöðurnar á punktaformi áður en samfelldur texti er skrifaður. 

Verkefni 10 b) 

Ræðið saman í litlum hópum um stöðu karla og hlutverk þeirra í sögunni. Hér eru 

nokkur atriði sem þið skulið hafa í huga: 

- Hvers vegna eru svona margir karlar í sögunni? 

- Hvaða hlutverki gegna karlar í sögunni? 

- Hvaða áhrif hafa karlar á atburðarás sögunnar? 

- Hvers vegna fá karlarnir í sögunni að taka allar stórar ákvarðanir? 

Kannski dettur ykkur eitthvað fleira í hug varðandi karla í Gunnlaugs sögu eða á þeim 

tíma sem sagan gerist. Hvað finnst ykkur?  

     Hópurinn skilar niðurstöðum sínum í samfelldu máli. Athugið að gott getur verið að 

skrifa niðurstöðurnar á punktaformi áður en samfelldur texti er skrifaður. 

Þessi verkefni snúast um skoðanir nemenda og því er best að láta þá ræða saman og 

vinna verkefnin út frá sínum skoðunum. Hægt er að láta um helming hópanna vinna 

verkefni a) og hinn helminginn verkefni b). Svo geta hóparnir kynnt niðurstöður sínar 

fyrir bekknum, en skilað kennara skriflegum niðurstöðum. 

 Markmið: Að nemendur átti sig á kynjahlutverkum í Íslendingasögum og 

mannkynssögunni. Að nemendur átti sig á að viðhorf sögunnar til kynjanna 

endurspeglar kynjaviðhorf þess tíma. 

 Fjölgreindir: Málgreind, samskiptagreind. 

11. kafli: Tilfinningar   

Helga er sorgmædd í brúðkaupinu sínu. Hún fréttir stuttu seinna að Gunnlaugur sé 

kominn heim og þá grætur hún mikið. Gunnlaugur og Helga hittast í öðru brúðkaupi 

og hann gefur henni fallega skikkju. Gunnlaugur skorar Hrafn á hólm, en það verður 

eins konar jafntefli. Eftir þessa hólmgöngu eru hólmgöngur bannaðar á Íslandi. Hrafn 

stingur upp á því að þeir Gunnlaugur gangi á hólm í Noregi. Helga getur ekki gleymt 

Gunnlaugi og því vill Hrafn að Gunnlaugur deyi. Gunnlaugur vill drepa Hrafn svo að 

hann fái Helgu. 

útkoma: Koma til Íslands, heimkoma. 

að mæla lögskil: Að gegna lagastörfum, nefna menn til lögskyldra starfa og ganga frá 

formsatriðum. 

hjalt: Þverstykki, handhlíf á sverði, milli handfangs (meðalkafla) og brands. 

blóðrefill: Hluti sverðs, sverðsoddur, upphaflega munstur eftir endilöngu blaðinu. 

slyppur: Vopnlaus. 

lokrekkja: Rúmstæði þiljað á allar hliðar með hurð (einkum í elstu gerðum skála, 

lokhvíla. 

set: Upphækkaður pallur eða bálkur meðfram veggjum í skála eða eldhúsi (í stofum 

venjulega kallaður pallur), notaður til að sitja á daginn og sofa í um nætur. 

Hugmyndir að umræðum út frá textanum Til umhugsunar: 

 Hér er hægt að ræða tilfinningar eins og ást, reiði, sorg, öfund og afbrýðissemi. 

Hvaða áhrif hafa slíkar tilfinningar á fólk? 

Verkefni 11 a) 

Settu þig í spor Gunnlaugs, Helgu eða Hrafns í brúðkaupsveislunni á Skáney. Hvað eru 

þau að hugsa? Lýstu tilfinningum þeirra. Skrifaðu í fyrstu persónu. 

Kennari getur gefið nemendum dæmi um byrjun: 

Helga: „Vá, þarna er Gunnlaugur! Úff, hvað ég er búin að sakna hans mikið. Hann er 

nú meiri aulinn að hafa ekki komið heim fyrir...“ 

Gunnlaugur: „Hvað var ég að hugsa? Afhverju var ég ekki kominn heim fyrr? Ég var 

búinn að gleyma því hvað hún er ofboðslega falleg! Og nú er hún gift Hrafni, en 

ömurlegt...“ 

Hrafn: „Æ, þurfti Gunnlaugur nú endilega að koma hingað? Nú ætlar hann pottþétt að 

tala við Helgu og sýna sig eitthvað fyrir henni...“ 

Verkefni 11 b) 

Skrifaðu ástarbréf. Þú mátt ráða hvort þú skrifar í hlutverki Helgu að skrifa bréf til 

Gunnlaugs eða í hlutverki Gunnlaugs að skrifa Helgu bréf. Þú mátt einnig skrifa 

ástarbréf til Helgu frá Hrafni. Segðu frá því hvaða tilfinningar þú berð til viðkomandi 

og af hverju. 

 Markmið: Að nemendur geri sér grein fyrir aðstæðum persónanna með því að 

setja sig í spor þeirra. Að nemendur fái að nota ímyndunaraflið. 

 Fjölgreindir: Málgreind, sjálfsþekkingargreind. 

12. kafli: Íþróttalýsingar og kvikmyndaatriði 

Gunnlaugur og Hrafn ganga á hólm í Noregi. Gunnlaugur særir Hrafn og vill hætta en 

Hrafn vill fá vatn og halda áfram. Gunnlaugur ætlar að færa honum vatn en þá 

heggur Hrafn í höfuðið á honum og svíkur hann þannig. Gunnlaugur drepur Hrafn en 

deyr svo sjálfur þrem dögum síðar af sárunum.  

svipur: Vofa eða andi látins manns. 

að lasta: Að finna að einhverju, að setja út á eitthvað. 

Hugmyndir að umræðum út frá textanum Til umhugsunar, verkefni a): 

 Kennari getur sýnt nemendum myndbandið af lýsingu Adolfs Inga sem er á 

vefslóðinni: http://www.youtube.com/watch?v=5vmUecCpWg0. Hægt er að 

ræða um hlutverk íþróttalýsinga. Eru þær eingöngu til þess að áhorfandinn 

skilji betur hvað á sér stað eða gagnast þær kannski líka sjónskertum og þeim 

sem hlusta í útvarpi? 

Verkefni 12 a) 

Ímyndaðu þér að þú sért íþróttafréttamaður sem sendur er til Noregs að horfa á 

hólmgöngu Gunnlaugs og Hrafns. Þú færð það verkefni að lýsa henni í beinni 

útsendingu. Lýstu hólmgöngunni eins og nokkurs konar íþróttaleik, þar sem þeir keppa 

og þú segir jafn óðum frá því hvað er að gerast. Þú ræður hvort þú ert ein/n að lýsa 

hólmgöngunni eða hvort þú ert að lýsa henni með öðrum fréttamanni.  

 Einnig er hægt að útfæra verkefnið þannig að nemendur taki sér hlutverk förumanns 

sem verður vitni að bardaganum og ætlar að sníkja sér matarbita fyrir að segja söguna 

af viðburðinum.  

Hugmyndir að umræðum út frá textanum Til umhugsunar, verkefni b): 

 Kennari getur sýnt nemendum myndbrot úr kvikmyndum þar sem tónlist og 

leikmynd  skapa mikla spennu. Prófið að slökkva á hljóðinu eða loka augunum. 

Hvað breytist? 

Verkefni 12 b) 

Þekktur leikstjóri ætlar að gera stórmynd um Gunnlaug ormstungu. Þú ert svo 

heppin/n að fá að vinna við gerð kvikmyndarinnar og færð það verkefni að velja 

tónlist og búa til leikmynd fyrir atriðið þar sem hólmganga Gunnlaugs og Hrafns í 

Noregi fer fram. Segðu frá því hvaða tónlist þú velur og hvers vegna. Lýstu 

leikmyndinni og segðu frá því hvers vegna þú valdir að hafa hana svona. Fáðu karton 

hjá kennaranum þínum og  gerðu veggspjald fyrir atriðið þar sem upplýsingarnar um 

tónlistina og leikmyndina í atriðinu koma fram. 

 Markmið: Að nemendur fái að vinna með mismunandi textagerðir og vinna 

fjölbreytileg verkefni. Að nemendur fái að vinna sjónrænt og hljóðrænt úr 

atriði sögunnar. 

 Fjölgreindir: Málgreind, rýmisgreind, líkams- og hreyfigreind, tónlistargreind. 

13. kafli: Skáldskapur og gagnrýni  

Illuga og Önund dreymir að synir þeirra hafi dáið. Helga giftist Þorkeli en jafnar sig 

aldrei á dauða Gunnlaugs. Hún deyr úr veikindum með skikkjuna í fanginu. 

að verða aldrei afhuga einhverju: Að missa ekki áhuga á einhverju, hætta ekki að 

vonast eftir einhverju, hætta ekki að muna eftir einhverju. 

að kremjast: Þjást, vera þungt haldinn. 

örend: Dáin, lífvana. 

Hugmyndir að umræðum út frá textanum Til umhugsunar: 

 Hér er hægt að biðja nemendur að koma með dæmi um kvikmyndir eða 

skáldsögur sem hafa góðan endi og slæman endi og útskýra hvers vegna endir 

er góður eða slæmur. Kennari getur rætt við nemendur um alls kyns sögulok. 

Til dæmis enda Disney-myndir oft vel og það gera ævintýri oftast líka („þau 

lifðu hamingjusöm til æviloka“). Svo eru til ýmsar harmsögur sem hafa verið 

kvikmyndaðar. Hvort finnst nemendum sögur og kvikmyndir enda oftar vel 

eða illa? Hvort finnst þeim skemmtilegra að lesa eða horfa á sögur sem enda 

vel eða illa? Einnig er hægt að bera Gunnlaug saman við hetjur kvikmyndanna 

og athuga hvernig hetjuskapur hans dugir í samanburði við slíkar hetjur. 

Verkefni 13 a) 

Skrifaðu nýjan endi á Gunnlaugs sögu ormstungu. Þú hefur alveg frjálsar hendur um 

hvernig þú hefur hann. Lifir Gunnlaugur af? Lifir Hrafn af? Hvað með Helgu? Notaðu 

hugmyndaflugið!  

Verkefni 13 b) 

Ímyndaðu þér að þú sért gagnrýnandi hjá dagblaði og eigir að skrifa þinn dóm um 

Gunnlaugs sögu ormstungu. Skoðaðu kvikmynda- og bókagagnrýni í blöðunum eða á 

netinu áður en þú byrjar. Þú getur haft eftirfarandi atriði í huga: 

- Er söguþráðurinn góður? Hvað finnst þér gera söguþráð góðan? 

- Er sagan spennandi? Hvað finnst þér gera sögu spennandi? 

- Eru persónurnar áhugaverðar? Ef svo er, hvers vegna finnst þér þær 

áhugaverðar? Ef ekki, hvers vegna finnst þér þær ekki áhugaverðar? 

- Finnst þér skipta einhverju máli að persónurnar voru til í alvörunni?  

- Langar þig að lesa fleiri Íslendingasögur?  

- Hvað geta Íslendingasögur sagt okkur um íslenska menningu?  

- Hvers vegna eru Íslendingasögur lesnar í grunnskólum? Finnst þér það 

mikilvægt? Hvers vegna/ hvers vegna ekki? 

Gott væri að leyfa nemendum að skoða kvikmynda- og bókagagnrýni í dagblöðum 

áður en þeir byrja á verkefninu. 

 Markmið: Að nemendur fái að vinna með ólíka texta, að nemendur fái að 

skapa söguþráð, að nemendur fái að segja sína skoðun. 

 Fjölgreindir: Málgreind, sjálfsþekkingargreind.  

